
ÁLGOSÁNIT
 

Gal hal sáhttá lohkat diehttelasaid August 
Strindberg birra. Dieđuid goas son riegádii ja 
jámii (1849-1912). Ahte olbmot su máŋgga dáfus eahpidit, ahte son ođasmahtii, ahte son leai 
erenoamáš doaibmil. Muhtumat gal lohket su 
leat dássitmeahttumin. Ahte su jurdagat ja oaivilat ain vuorrástuhttet min. Ahte lea muhtumin 
váttis sirret August Strindberg olmmožin eret 
su daguin. Ahte muhtun oasit leat boarásmuvvan, ilá dološ árvvoštallamat ja oainnut, muhto 
eará osiin sáhttá áicat min iežamet áiggi. Moanat bagadallit, neavttárat ja dramahtihkkárat leat 
dulkon min áiggi su čájálmasaid bokte. Dego dát 
maid dál doalat gieđas. 

Niehkočájálmas čállojuvvui 1901. Ipmil Indrá 
nieida njiejai vulos eatnanspábbii ja geardduhii 
dáid dovddus sániid: Surgat lea olbmuid eallin. Lea duođai nu surgatlaš eallin eatnanspáppas ahte son máŋggaid geahččalusaid maŋŋá 
máhcai fas albmái. Dola vehkiin. Muhto gait 
miellagiddevaččamus lea čájálmasa hápmi. Nu 
got visot mii dáhpáhuvvá sáhttá ipmirduvvot 
sierra diehtindásis. Leago niehku vai duohtavuohta? Vásihuvvon dáhpáhusat vai dušše hutkojuvvon? Iigo leatge nu, ahte min dilli lea jur 
nu mohkkái. Danin leage jearaldat jus visot mii 

dáhpáhuvvá duođai lea berošmeahttun. Strindberg ieš čálii čájálmasa birra: 

[...] okta dovdu lea bajimusas; danin go suollemasvuođat eai gávdno, eaige vuostedoaimmat, 
eaige eahpádusat, iige láhka. 

Danin mii sáhttit dadjat juoga eará August 
Strindberg birra ja Niehkočájálmasa birra. Muhtumin lea čájálmas veardiduvvon kalejdoskohpain. Lea heivvolaš veardádus go dal lea jorgaluvvon davvisámegillii. Kalejdoskohpas hal lea 
speadjalat mat speadjalastet diŋggaid mat jorggistit ja geažos áigge dagahit ođđa minstariid. Jus 
mii dal leaikkastallat veahá, jorggistit moddii, 
dassá go juoga erenoamáš šealgat ihtá. Gehččot 
mat Niehkočájálmasa sápmelaš oaidninvuogi 
mielde. 

Čájálmasas laktásit muittut ja vásáhusat oktii 
máilmmigovvan jurdagiid dobbelii dego luohti. 
Lea hal dološ máhttu Sámis ahte máilbmi bissu eallin dán vuogi mielde. Go johtá muittuid, 
máhtuid ja muitalusaid mielde beroškeahttá áiggis ja báikkis, de čatnasit áigahaččat ođđasiiguin, 
boarrásat nuoraiguin ja duohtavuođat leaikkain. Lea eará vuohki dádjadit máilmmi go dat 
gáržžiduvvon vuohki, mii dávjá lea fámus, ja maid 
Strindberg dávjá láittii juo dalle ja mii min áiggis 
dávjá šaddá čielga olmmošmeahttunvuohtan. Ja 
de, aistton Indrá nieidda, surgat lea duođai olbmuid eallin. 


Niehkočájálmasas mon ávaštan got August 
Strindberg (dieđikeahttá dieđusge, muitte ahte 
ii leat go leaika) soames ládje lahkona veahá sámiid árbevirolaš jurddašeami. Sutnje leai geatnegasvuohta ohcat friddjavuođa, guldalit siskkáldas jienaid, dat mat dadjet eará go dan mii lea 
vuorddehahtti. Jienat mat dihtet ahte dovddut 
min siste leat seamma deaŧalaččat go duovdagat 
min birra. Ahte bággejuvvon soabadallan ii leat 
čoavddus. 


Mii leai rievdadeaddji ja balddehahtti lávddis 
ovccinuppelohkái jahkečuođi álggus ii livčče 
várra hirpmástuhttán min boarráset sogalaččaid 
seammá olu. De mon jurddašan vuosttažettiin 
hámi (goarradis offisearat eai leat goassege gullan makkárge almmolaš áššin, eaige šloahtat mat 
šaddet ja liđiideame bokte ožžot ođđa oalgevisttiid.) 


Muhto sisdoalus lea maid mearkkašupmi. 
Niehkočájálmasas lea maid vejolaš vuohttit servodatmoaitaga, maid stuora oassi Ruoŧa eamiálbmogis bures dovdá. Okta oassi čájálmasas 
čájeha dáhpáhusa Gaskamearas, muhto mii 
dattege lea dovddus: eai gostege oaččo geafit 
gálašit, eai gosage beasa šat mannat, visot gullá 
buresbirgejeddjiide. Maiddái dulkonváldi. Sámi 
eatnamiid vuovdin ja koloniseren otná beaivvi 

rádjái leat nu dovdosat ahte ii sáhte vealtit buohtastahttima, seamma ládje lea maiddái luondduriggodagaid vuovdalemiin. Agnes, nu got Indrá nieidda namma lea, gullá čájálmasa loahpas 
Biekkaid váidámušaid. Leat váidámušat mat ain 
gullojit. Luonddu riggodagain lea aitto geahči. 
Muhto Niehkočájálmasas lea maiddái máilmmiviidosaš gullevašvuohta. Visot mii čatná min 
olbmuid oktii, almmolaš áššit ráhkisvuođa ja 
vearrivuođaid birra, ohcaleapmi iežá buori, 
beahttašuvvamat, doaivu, ja ahte buorre jurdda 
soapmásii lea nuppiide bávččas. Muhto, nu got 
ovdal lea daddjon, dola vehkiin máhccá loahpas 
Indrá nieida albmái áhčis lusa. 

Leat olu ipmilat ja áhkát mat jahkečuđiid leat 
suodjalan dola ja beaivváža álbmogiid nugo Indrá, mii oktii gulai deaŧaleamos ipmiliid jovkui 
indialaš mytologiijas, guđet orrot bassi váris. 
Sii ellet ain doppe vaikko lea ihtán gaitválddálaš 
ipmil. Iigo dat leat Sámi siskkuš? Ahte mii 
dorvvastit, nugo Strindberg ieš čállá, dán imaš 
sierramielalaš máilbmái. 

Lea áigi máhcahit kalejdoskohpa. Lea fas 1901 
ja lea August Strindberg teaksta ja vaikko sus leai 
sevdnjes govva olbmo eallimis, de sus leai jáhkku 
sániide ja muitalusaide. Danin go lea das gos mii 
gávnnadit, beroškeahttá gos mii boahtit, geat mii 
leat, beroškeahttá min árvodási, sohkabeali dahje ruovttubáikki. Beroškeahttá áiggi ja báikki. 

Indrá nieida dadjá čájálmasas ahte su áiggis eatnanspáppas son eanemusat gillái ráddjehusaid 
mat gullet olbmui. 

August Strindberg livččii galgan savkalit sutnje ahte su dahku čájeha ahte sániid ja muitalusaid bokte bestojuvvojit olbmot. Doppe ii leat 
mihkkege veadjemeahttun. Danin leage deaŧalaš 
gávnnadit juohke giela bokte, juohke vejolaš 
oktavuođas, ja muitalit min vásáhusaid ja nieguid guhtet guoibmáseamet. Dalle mii sáhttit 
ovttas geahččat albmái ja bassi váriide ja čuorvut, 
ahte jur dál, jur otne, ii leat olbmuid dilli ii veaháge surgat. 

Annica Wennström 









  

  
MUITTUHUS


Čálli lea dáinna niehkočájálmasain, maŋŋá su 
ovddit niehkočájálmasa »Till Damaskus» [Damaskusii], geahččalan čuovvut niegu bieđggus 
muhto belohahkii jáhkihahtti logihkalaš hámi. 
Visot sáhttá dáhpáhuvvat, visot lea vejolaš ja 
jáhkihahtti. Ii gávdno áigi iige báiki; smávva 
duohtavuođa vuođul jorret niegut ja dagahit 
ođđa govvosiid; seaguhuvvojit muittut, vásáhusat, leaikkat, badjelmearálašvuođat ja improvisašuvnnat. Olbmot bieđganit, gearddohuvvojit, sotnet, ja šaddet daškadeabbun, lávdet, ja 
čoahkkanit. Muhto okta dovdu lea bajimusas; 
danin go suollemasvuođat eai gávdno, eaige vuostedoaimmat, eaige eahpádusat, iige láhka. Son ii 
dubme, ii beastte, dušše muitala; ja dego niehku 
eanemusat bávččagahttá, iige leat nu dávjá ilolaš, 
čuovvu surgatvuohta ja árbmu elliid mielde 
čađa mohkkás muitalusa. Nahkárat, beasti, leat 
givssálaččat, ja go giksi lea bahámus, de moriheapmi soabaha gillámuša duohtavuođain, ja 
man givssálaš dat dalle ain leažžá, de lea duođai 
návddašeapmi, jus veardida givssálaš nieguin. 









  


ÁLGOOASSI
 


[Lávddi govva galgá neaktit dego balvvat 
mat leat dego fierran lássát ja šloahtta ja muvrabázahasat.

Nástegovat Ledjon, Buhtisnieida ja Viehkat oidnojit, ja sin gaskkas lea planehta Jupihter hui girkkis.] 



indrá nieida

[lea čuožžume balvva alde bajimusas]. 




indrá jietna

[badjin] Gos don leat nieiddažan, gos? 




indrá nieida

Dáppe, áhčči, dáppe? 




indrá jietna

Don leat láhppon, mánná, várut, don gahčat ... 
Got don deike bohtet? 




indrá nieida

Mon čuvvon álddagasa suotnjara alimus áimmus 
ja válden balvva fievrun ... Muhto balva gahčai, 
ja dal lea mátki vulosguvlui ... Muital, alla áhčči, 
Indrá, maidda guovlluide mon lean joavdan? 
Manin lea nu moskkus nu lossat vuoigŋat? 





indrá jietna

Don leat guođđán nuppi máilmmi ja mannan sisa 
goalmmát máilbmái, Cukrá bealde, iđđesnástti 
bealde, don leat gáidan eret ja lahkonan eatnanspáppa áibmogierddu; mihtit doppe beaivvi 
čihččet viesu, man namma lea Viehkat, gos beaivvi násti lea čavčča jorggáldagas, dalle go beaivi ja 
idja leaba dássálaga ... 




indrá nieida

Don máinnašit eatnanspáppa, leago dat dat sevdnjes ja losses máilbmi maid mánnu čuvggodahttá? 




indrá jietna

Dat lea dat daškadeamos ja losimus spábba mii 
vádjola almmis. 




indrá nieida

Muital, iigo beaivváš doppe goassege báitte? 




indrá jietna

Gal beaivváš báitá doppe, muhto ii álohii ... 




indrá nieida

Dál balva luotkana, ja mon oainnán vulosguvlui ... 




indrá jietna

Maid don oainnát, mánážan? 




indrá nieida

Mon oainnán ... doppe lea hávski ... ruonas vuomit, alit čázit, vilges duoddarat ja fiskes giettit ... 




indrá jietna

Nu fal, visot lea hávski maid Brahma lea sivdnidan ... muhto doppe lea leamaš velá hávskit oktii 
áiggi álggus; dasto geavai juoga, soames lihkastat geainnus, várra juoga eará, vuosteháhku man 
maŋŋá čuovui rihkkun, mii fertii bissehuvvot ... 




indrá nieida

Dal mon gulan jienaid doppe vuollin... Mii 
čearddaid doppe vuollin oroda? 




indrá jietna

Njieja vulos geahččat... mon in bilkit Sivdnideaddji mánáid, muhto maid don gulat deike 
bajás lea sin suopman. 




indrá nieida

Gullo dego ... ii čuoja čábbát. 




indrá jietna

Dasa gal jáhkán! Danne go sin eatnigiella lea 
biehkun. Nu fal! Duhtameahttun ja giitemeahttun čerdii gullet ge eatnahaččat ... 




indrá nieida

Ale juo nu loga, dál mon gulan ávvojienaid, 
bávkkanasaid ja čearguma, oainnán álddagasaid 
šleađgume, dal čudjet biellut, dolat bullet, ja duháhiid jienat lávlot doppe máinnuid ja giitosiid 
albmái ... 


[Bodda.] 
Don dubmet sin ilá garrasit, vuoi áhččán ... 




indrá jietna

Njieja vulos geahččat, ja guldalit, ja máhca dasto 
ruovttoluotta, cealkke dalle munnje jus sin váidalusain ja biehkumis lea duohtavuohta ... 




indrá nieida

Nu fal, mon vuolggán dohko, muhto vuolgge 
mu fárrui, áhčči! 




indrá jietna

In, in sáhte vuoigŋat doppe ... 




indrá nieida

Dál balva njiedjá, šaddá moskkus, mon hávkkan... Ii leat áibmu, muhto suovva ja čáhci 
maid mon vuoiŋŋan... Nu lossat, geassá mu 
vulos, vulos, ja dal mon dovddan aitto dan lihkastagaid, goalmmát máilbmi ii leat gusto buoremus ... 




indrá jietna

Ii buoremus, ii dieđusge, muhto ii fal heajumusge, su namma lea Mohti, jorrá dego buohkat 
eará, ja danin sin čearda seahkanage, lea jallodaga 
ja dovkodaga gaskkas – Leage jállu, mánážan, ii 
leat go geahččalus. 




indrá nieida

[čippiid alde, go balva gahččá]. 

Mon gahčan! 

[Lávddi govva galgá neaktit meahci mas leat 
hirbmat stuora stohkkeruvssut lieđđume; 
vielgadat, vilgesruoksadat, alitruoksadat, 
riššafiskadat, ruksesalihat, ja daid bajil oidno 
šloahta golledáhkki mas lea dutkkon dego 
ruvdnu bajimusas. Šloahta muvrraid vuolábealde oidnojit suoidneleajit, mat gokčet 
stálljasonddiid. Lávddi siidoseainnit, mat 
bissot olles čájálmasbotta, leat stiliserejuvvon 
seaidnegovat, seammás latnja, arkitektuvra 
ja luonddubiras. 

LÁSEČEAHPPI ja Nieida boahtiba lávddi ala.] 




nieida
 
Šloahtta šaddá ain bajás eatnamis... Oainnátgo 
man olu lea šaddan diimmážis? 




lásečeahppi

[ieš alccesis] In leat goassege oaidnán dan 
šloahta... inge leat gullan ahte šloahtat šaddet 
eatnamis... muhto – [Niidii duođalaččat] Nu, 
lea šaddan guokte állana, muhto lea danin go sii 
leat dukten dan... ja jus dárkkistat, de oainnát 
ahte beaivvebeallái lea ihtán oalgevisti. 




nieida
 
Iigo de leat áigi das liđiidit, go mii han juo leat 
vásihan mihcamáraid? 





lásečeahppi

Itgo oainne lieđi doppe badjin? 




nieida
 
De oainnán! [Speaddju gieđaid.] Muital áhčči, 
manin šattut šaddet bajás duvnnas? 




lásečeahppi

[vuollegaččat] Danin go dat eai orostuva duvdnii, dat dopmet nu jođánit go sáhttet bajás 
čuovgga ovdii, liđiidit ja dasto jápmet! 




nieida
 
Dieđátgo don gii dien šloahtas orru? 




lásečeahppi

Lean diehtán, muhto in šat muitte. 




nieida
 
Mon jáhkán doppe lea fáŋga ... Ja son sávvá vissásit ahte mon beasttán su eret doppe. 




lásečeahppi
 
Muhto man haddái? 




nieida
 
Olmmoš ii gávpal dan birra maid olmmoš ferte 
dahkat. Vuolgu šlohttii! ... 




lásečeahppi
 
Vuolgu fal! 


[Soai vázziba seainni guvlui mii rahpasa 
guovtti guvlui.
 
Lavdi lea dál guoroslágán latnja, mas lea 
beavdi ja moadde stuolu. Stuolus čohkaha offiseara, geas lea erenoamáš ođđaáigásaš uniforbma. Son sugada stuolus ja cápmaša mihkiin beavddi vuostá.]
 



nieida
 
[manná offiseara lusa ja váldá hiljit miehki eret 
su gieđas] Ii fal nu! Ii fal nu! 




offiseara
 
Ráhkis Agnes, ale váldde mus eret miehki! 




nieida
 
Ii, ii, don cuvket beavddi! [Áhččásis] Mana hal 
vulos sádelgámmárii ja bija ruvtto sisa, dasto 
moai oaidnaletne! 




lásečeahppi
 
[vuolgá]. 




*
 




nieida
 

Don leat fáŋga lanjainat; mon lean boahtán du 
beastit! 




offiseara
 
Mon lean gal vuordán, muhto in lean vissis don 
dáhtošit. 





nieida
 
Šloahtta lea nanus, das leat čieža seainni, muhto 
– iigo hal geava! ... Dáhtutgo don vai it? 




offiseara
 
Rievtti mielde: In dieđe, muhto bávččasta goittotge. Juohke illu mávssahuvvo guovttegeardásaš 
morrašiin. Das gos mon dal lean lea váigat, muhto jus oasttášin liekkus friddjavuođa, de fertešin 
gierdat dan golmmageardánit. – Agnes, gierddan 
vel dan nai, jus beare beasan oaidnalit duinna! 




nieida
 
Mii du mielas mus lea? 




offiseara
 
Máilmmi čábbodat, mii dahká ollisvuođa. – 
Dus leat geahčastagat maid in leat oaidnán go 
beaivvi johtolagas, jiena suotnjariin, čuovgga 
livžžudeamis. – Don leat almmi mánná ... 




nieida
 
Nu leat don nai! 




offiseara
 
Manin mon de ferten fáktet heasttaid? Ja čorget 
stálja ja vuojihit olggos suinniid? 




nieida
 
Vai don ohcalat eret doppe! 





offiseara
 
Mon ohcalan, muhto lea nu váigat beassat eret 
doppe! 




nieida
 
Muhto lea geatnegasvuohta ohcat friddjavuođa 
čuovggas! 




offiseara
 
Geatnegasvuohta? Eallin ii leat munnje goassege 
dovddastan geatnegasvuođa! 




nieida
 
Leago du mielas eallin olgguštan du? 




offiseara
 
Lea! Lea čájehan vearrivuođa mu guovdu ...


*
 
 
[Dál gullojit jienat govččasseainni duohken, 
mii dalle gessojuvvo eret. Offiseara ja nieida 
geahčasteaba dohko, ja láhttema ja nirvuma 
bokte leaba hirpmástuvvan.

Beavdeguoras čohkaha Eadni, skibaslágan. 
Su ovddas buollá ginttalčuovga, maid son 
ain divvula ginttalskárriiguin. Beavddi alde 
lea easkagorrojuvvon báiddit, maid son 
merke mearkableahkain ja dolgepeannain. 
Čáhppesrukses bivttasskábe lea gurut bealde.]





áhčči

[addá silkeliinni, čábbát] Dáhtošitgo don dán? 




eadni
 
Silkeliinni, munnje, ráhkis ustit, maid mon dainna, gii fargga lean jápmime! 




áhčči

Jáhkátgo don dasa maid doavttir dadjá? 




eadni
 
Maiddái dasa maid son dadjá, muhto eanemusat 
jáhkán jienaide mat gullojit mu siste. 




áhčči

[morašmielain] De lea aitto duohta?... Ja don 
jurddašat du mánáid birra, ovddemustá! 




eadni
 
Leai hal mu eallin: mu vuoigatvuohta ... mu illu, 
ja mu moraš ... 




áhčči

Ristiinná, ándagassii ... daid ovddas! 




eadni
 
Nu, maid ovddas? Ándagassii, ráhkkásan; moai 
letne váivvidan goabbat guoibmáme; manin? 
Dan ean dieđe! Moai ean diehtán eará dahkat! ... 
Muhto, dá leat mánáid ođđa báiddit ... Geahča 
fal bearrái ahte sii molssodit guktii vahkus, gaskavahkuid ja sotnabeivviid, ja vel dan nai ahte 

Lovisa bassá sin... olles goruda... Leatgo don 
vuolgime olggos? 




áhčči

Mon lean manname oahpaheddjiid čoahkkimii! 
diibmu oktanuppelohkái! 




eadni
 
Gohčo Alfreda boahtit ovdalgo vuolggát! 




áhčči

[čujuha offiseara guvlui] Son hal lea dás, hearrán 
sivdnit! 




eadni
 
Jurddaš, mon lean čalmmehuvvame maiddá... 
nu fal, lea sevnnjodeame ... [sihkku čuovgga] Alfreda, boađe! 




áhčči

[manná seainni čađa olggos nivkkuhettiin]. 




offiseara
 
[manná Eatni lusa]. 




eadni
 
Gii nieiddaid dot lea? 




offiseara
 
[savkalettiin] Lea Agnes! 




eadni
 
Vai nu, lea Agnes? Dieđátgo don maid olbmot 

lohket?... Ahte son lea ipmila Indrá nieida, 
guhte lea sihtan beassat vulos eatnamii vai beassá 
dovdat got olbmuid eallin duođai lea ... Muhto 
ale fal loga maidege! ... 




offiseara
 
Ipmila mánná lea ge! 




eadni
 
[jitnosit] Mu Alfreda, mon lean fargga earráneame dus ja du oappážagain ... Divtte mu dadjalit 
dutnje sáni eallima dihte! 




offiseara
 
[morašmielain] Daja,eadni! 




eadni
 
Dušše ovtta sáni: Ale nágge goassege Ipmiliin! 




offiseara
 
Maid de, eadni? 




eadni
 
Don it galgga jáhkkit ahte eallin lea du olgguštan. 




offiseara
 
Muhto go mu leat badjelgeahččan. 




eadni
 
Don oaivvildat dan geardde go don boastut 
ráŋggáštuvvojit go du jáhkke leat váldán ruđa 
maid sii maŋŋel gávdne! 





offiseara
 
Nu fal! Ja dát vearrivuohta jorahii dasto mu eallima boasttu guvlui ... 




eadni
 
De dal! Muhto mana hal don skábe gurrii ... 




offiseara
 
[heahpana] De don dieđát. Lea ... 




eadni
 
Sveitsa Robinson ... Guhte ... 




offiseara
 
Ale daja maidege! ... 




eadni
 
Man dihte du viellja ráŋggáštuvvui... ja maid 
don leat gaikkodan ja čiehkan! 




offiseara
 
Jurddaš ahte diet skábe lea ain das guoktelogi 
jagi maŋŋá ... Mii hal leat fárrestallan máŋgii, ja 
mu eadni lea jápmán logi jagi dassái! 




eadni
 
Na, maid dat dahká? Don hal jearahat visožiid 
birra ja billistat alddát eallima buori! ... Gea die 
lea liná!


*
 





liná

[sisa] Buorre eamit, mon giittán nu eatnat, muhto mon in sáhte mannat risttaheamis ... 




eadni
 
Manin it, mánážan? 




liná

Mus eai leat dakkár biktasat! 




eadni
 
Don oaččut luoikat mu čáppa liinni! 




liná

In, ráhkis, ii dat gal geava! 




eadni
 
Mon in gal ipmir du! In hal mon leat šat goassege 
manname heajastallamis ...


*
 


  
    offiseara
 
Maid áhčči lohká? Lea hal gihli sus ... 




eadni
 
Makkár mielat ...


*




áhčči

[guovlala sisa] Áiggutgo don luoikat mu gihli 
biigái? 





eadni
 
Ale nu daja... muitte mon maiddái leamaš 
biigá ... manin don bávččagahtát vigiheami? 




áhčči

Manin don bávččagahtát mu, du boatnji ... 




eadni
 
Hui, dát eallin! Go olmmoš bargá čorga, de lea 
ain soamis geasa dat lea fasti ... jus nubbái dahká 
buori, de lea nubbái bahá. Hui, dát eallin! 

[Son divvula čuovgga, nu ahte jáddá. Šaddá 
seavdnjat ja seaidnegovččas biddjojuvvo ovdii] 



*
  


nieida
 
Surgat lea olbmuid dilli! 




offiseara
 
Don dieđát! 




nieida
 
Nu fal, eallin lea váttis, muhte ráhkisvuohta 
vuoitá visot! Boađe geahččat! 

[Soai mannaba seainni guvlui.]


*
 
 
[Seaidni gessojuvvo bajás; ja dál ihtá ođđa seaidni, mii galgá leat fasttes boares dollamuvra. 
Gasku muvrra lea verrát mii rahpasa oktii, 

ja doppe oidno ruoná čuvges báiki, gos okta 
hirbmat stuora alit ádjárássi (Aconitum) oidno. Gurot bealde verráha čohkaha Uksafákta geas lea liidni oaivvi ja hárduid badjel ja 
lea gođđime nástegokčasa. Olgešbealde le 
affiššatávval maid affišša darvviheaddji lea 
buhtisteame. Veaháš dobbelis olgeš guvlui 
lea uksa mas leat ráiggit dego njealljeluovvar. 
Gurut bealde verráha lea ninnamuorra mas 
lea bihkkačáhppes mátta ja moadde vilgesruoná lasttat; dan lahka lea geallirráigi.]




nieida
 
[manná Uksafávtta lusa] Iigo leat nástegovččas 
vel válmmas? 




uksafákta
 
Ii, ustibažžan, guoktelogiguhtta jagi ii leat mihkkege dakkár bargui! 




nieida
 
Ja irgi ii šát boahtán? 




uksafákta
 
Ii, muhto ii lean su sivva. Son fertii vuolgit... 
rávki; lea golbmalogi jagi dassái! 




nieida
 
[Affišša darvviheaddjái] Son hal leai baleahtas? 
Doppe operas? 





affišša darvviheaddji

Doppe son lean njunuš ... muhto go su irgi vulggii, de son orui váldime su dánsuma mielde ... ja 
dan maŋŋel son ii šat ožžon guoimmi ... 




nieida
 
Váidalit, goittotge čalmmiiguin, ja jienain ... 




affišša darvviheaddji

Mon hal in nu olu váidal ... in dál goit, go lean 
ožžon guollehoava ja ruoná guollelihti! 




nieida
 
Ja dalle don šattat lihkolaš? 




affišša darvviheaddji

Nu fal, nu lihkolaš ... leai mu nuorravuođa niehku ... ja dal lea šaddan duohtan, vaikko mon lean 
gal deavdán vihttalogi jagi, dieđusge ... 




nieida
 
Vihttalogi jagi guollehoava ja guollelihti dihte ... 




affišša darvviheaddji

Ruoná lihtti, ruoná ...


*




nieida
 
[Uksafáktii] addil hal munnje liinni, vai beasan 
čohkahit dás ja geahčadit olbmománáid! Muhto dii galgabehtet leat mu duohken ja muitalit 

munnje! [Čatná alccesis liinni ja čohkkeda verráha gurrii.] 




uksafákta
 
Otne lea maŋimus beaivi ja opera giddejuvvo ... 
dal sii besset diehtit jus sii leat ožžon virggiid ... 




nieida
 
Sii geat eai oaččo virggi, got sii? 




uksafákta
 
Ná, Hearrá Jesus, oaidnit de... mon gal bijan 
liinni iežan oaivvi badjel ... 




nieida
 
Olmmošrávkkit! 




uksafákta
 
Gea, die boahtá okta!... son ii leat válljejuvvon ... Gea, got son čierru ...


*




lávlu
 
[olgešbealde hohpohallá olggos verráhis ja 
njunnesihkaldat čalmmiid ovddas. Bisána 
oanehis botta olggobealde verráha ja mieigá 
oaivvi seainni vuostá, dasto johtilit olggos].




nieida
 
Surgat lea olbmuid dilli! ...


*
 





uksafákta
 
Muhto, gea, dákkár lea lihkolaš olmmoš!


*




offiseara
 
[sisa verráhis; riidenjáhkka alde ja sylinddarháhtta oaivvis ja ruvsogihppu gieđas. Movttet, ilolaš]. 




uksafákta
 
Son galgá náitalit nieiddain Viktoriain! ... 




offiseara
 
[vuollin lávddi alde; geahččá bajás, lávlu] Viktoria! 




uksafákta
 
Nieida boahtá fargga! 




offiseara
 
Buorre! Vávdno vuordá, borramušat beavddis, 
šámpanja jieŋaid siste... Oaččungo mon fátmmastit din, buorit nissonat. [Fátmmasta Nieidda 
ja Uksafávtta. Lávlu.] Viktoria! 




nissonjietna
 
[badjin, lávlu] Dáppe mon lean! 




offiseara
 
[vuolgá vázzit] De han! Mon vuorddán!


*
 





nieida
 
Dovddatgo don mu? 




offiseara
 
In, mon in dovdda go ovtta nissona ... Viktoria! 
Čieža jagi mon lean leamaš dás, ja vuorddašan 
su ... guovdu beivviid, go beaivváš báittii dáluid 
suovvabohcciide ja eahkediid, go ija seavdnjadas 
ihtigođii ... Gea dás asfálttas, dás oaidná oskkáldas ráhkkása luottaid! Buorre! Son lea mu! 
[Lávlu.] Viktoria! [Ii oaččo vástádusa.] Na, de 
lea gárvodeame! [Affišša darvviheaddjái.] Doppe lea gusto guollehoava! Buohkat operas liikojit guollehoavaide ... dahje rievtti mielde guliide! 
Gielahis guliide, danin go dat eai máhte lávlut ... 
Man olu máksá dakkár čájálmas? 




affišša darvviheaddji

Lea oba divrras! 




offiseara
 
[lávlu] Viktoria!... [Šluvgá ninnamuora.] Dál 
runiida fas! Gávccádis!... [Lávlu.] Viktoria!... 
Dal son čogáda vuovttaid! ... [Niidii.] Gula hal 
nisu, divtte hal mu mannat bajás ja viežžat mu 
moarsi! ... 




uksafákta
 
Dohko bajás lávddi ala ii luitojuvvo ii giige! 





offiseara
 
Čieža jagi mon lean vádjolan dás! Čieža geardde 
golbmačuohti guhttalogivihtta dahká guokteduhát vihttačuohti vihttalogivihtta! [Bisána ja 
lihkastahttá uvssa mas lea njealljeluovvar.]... 
Ja dán uvssa lean mon oaidnán guokteduhát 
vihttačuohti vihttalogivihtta geardde, inge dieđe 
mii dan duohken lea! Ja dat lasttat mat mahkáš 
galget luoitit sisa čuovgga ... geasa galget luoitit 
sisa čuovgga? Leago doppe siskkobealde giige? 
Orrugo doppe giige? 




uksafákta
 
Dan gal in dieđe! In leat oaidnán dan rahpaseame 
goassege! ... 




offiseara
 
Lea dego biebmoskábeuksa maid mon oidnen 
go ledjen njealjejahkásaš ja čuvvon nieidda mielde muhtin sotnabeaivvi eahkeda! Iežá bearrašiid 
lusa, iežá nieiddaid lusa, muhto mon in beassan 
guhkibui go gievkkaniidda, ja mon čohkahin 
čáhcelihti ja sáltegári gaskkas; mon lean šaddan 
oaidnit nu olu gievkkaniid! ... Muhto ii hal operas lea biebmoskábe go sis ii leat gievkkan! [Lávlu.] Viktoria! ... Gula buorre nisu, beasságo son 
hal olggos iežá geainnu go dákko? 




uksafákta
 
Ii, ii leat iežá geaidnu! 





offiseara
 
Na de, de mon gal suinna oaidnalan! TEÁHTERA 
VEAHKA [huššá olggos ja offiseara vákšo sin].


*




offiseara
 
Dal son gal fargga ferte boahtit!... Buorre 
nisu! Alit ádjárássi mii lea olgun! Dan mon lean 
oaidnán juo mánnán... Leago dat hal seammá?... Mon muittán báhppalis, go ledjen čieža 
jahkásaš... dies leat guokte duvvá, alit duvvá 
háhta vuolde ... muhto dalle bođii čurot, ja manai 
háhta sisa ... de mon jurddašin: dal mon ožžon 
du! ja čárvejin lieđi; muhto čurot beasai olggos, 
ja mon čirrojin ... muhto de bođii báhpa eamit ja 
bijai njuoska muolddu ala ... ja de eahkedis mii 
oaččuimet gieddemurjjiid ja mielkki! ... Orru ju 
sevnnjodeame – Gosa lea affišša darvviheaddji 
vuolgime? 




affišša darvviheaddji

Mon lean vuolgime ruoktot borrat eahkesbiepmu. 




offiseara
 
[bidjá gieđa čalmmiid ovdii] Eahkesbiepmu? 
Dál juo? – Gula hal! ... Oaččungo mon mannat 
sisa riŋgestit ”šaddi šlohttii”. 





nieida
 
Maid don doppe galggat dahkat? 




offiseara
 
Mon galggan gohččut lásečeahpi bidjat duppalruvttuid lásiide, go fargga lea dálvi ja mon galbmon nu issorasat. 

[Manná sisa Uksafávtta lusa.] 


*
 
 


nieida
 
Gii lea nieida Viktoria? 

 


uksafákta
 
Lea su ráhkis! 




nieida
 
Lea rievttes vástádus! Mii nieida leažžá midjiide 
ja earáide das ii beroš son. Dušše dat mii nieida 
lea sutnje, dat lea dat! ... 

[Sevnnjoda johtilit.] 




uksafákta
 
[cahkkeha čuovgga] Otne sevnnjoda johtilit! 




nieida
 
Ipmiliidda lea jahki dego minuhtta! 




uksafákta
 
Ja olbmuide sáhttá minuhtta leat dego jahki!


*
 





offiseara
 
[olggos fas. Orru hámeheapme; ruvssut leat 
goldnan] Ii son leat vel boahtán? 




uksafákta
 
Ii leat! 




offiseara
 
Iigo hal boađe!... Iigo hal boađe! [Váccaša.]... 
Muhto duohta lea, dáidá buoremus mon cealkkán eret eahkesborramušaid!... go juo lea eahket ... Nu fal, dan mon dagan! 

[Manná sisa riŋget.]


*




uksafákta
 
[Niidii] Oaččungo mon mu liinni dál! 




nieida
 
It, mu ustit, leage friddja don; mon doaimmahan 
du virggi ... danin go mon háliidan dovdagoahtit 
olbmuid ja eallima, gávnnahit jus lea váigat, nu 
got muitaluvvo. 




uksafákta
 
Muhto dán sajis ii oaččo healbat nohkkat, ii 
goassege, ii ihkku iige beaivet ... 





nieida
 
Ii oaččo oađđit ihkku? 




uksafákta
 
Oažžu, jus sáhttá, diibmobáddi gieđas... danin 
go idjafávttat mannet lávddi alde, ja sii molsot 
vuoru juohke goalmmát diimmu ... 




nieida
 
De han lea givssádus ... 




uksafákta
 
Nu lea du mielas, muhto mii earát leat ilolaččat 
go mis lea dakkár virgi, jus don dieđášit got olbmot mu gáđaštit ... 




nieida
 
Gáđaštit? Gáđaštitgo olbmot su gii šaddá gierdat 
givssádusa? 




uksafákta
 
De fal! ... Muhto, oainnat, mii lea váddáseabbu 
go idjagohcin ja rahčan, ja jiellu ja galmmas ja 
lávttasvuohta, lea dat, maid mon lean šaddan dahkat, guldalit visot lihkohemiid luohttámušaid 
doppe badjin ... Mu lusa sii bohtet; manin? Sii 
várra oidnet mu roamššagan ámadajus maid 
gillámuš lea sárgon ja danin sii luohtidit munnje ... Dien liinnis, ustiban, leat mu golbmalogi 
jahkásaš gillámušat ja earáid! 





nieida
 
Lea lossat maiddá, ja boaldá dego boaldálasat ... 




uksafákta
 
Lehkos dus dat go juo háliidat ... muhto go losida ilá sakka, čurves munnje, de mon boađán 
lonuhit duinna saji! 




nieida
 
Mana dearvan! Maid don máhtát, ingo hal mon 
nai máhte! 




uksafákta
 
Gal mii oaidnit! ... Muhto leage siivui mu unna 
ustibaččaide ja ale váibba gullat sin váidalusaid. 

[Jávká eret lanjas.]

[Šaddá jur seavdnjat lávddi alde. Doppe 
vuolde rievdá lávdegovva: nu ahte ninnamuoras leat gahččan visot lasttat. Alit ádjárássi lea goasii goldnan; ja go čuvggoda fas, de 
leat lanja ruoná ivnnit šaddan ruškadin.] 




offiseara
 
[boahtá olggos go čuvggoda. Dál sus leat čurges 
vuovttat ja čurges skávžžát. Biktasat leat hámeheamit, báidečeabet duolvvas ja šlinccas. 
Ruvsogihpus eai leat šat rásit, dušše oavssit. Son 
váccaša] – Dal orru vissis ahte geassi lea vássán ja c
̌akča lahkanišgoahtime. – Dan gal oaidná ninnamuoras dos, ja ádjárásis! ... [Váccaša.] Muhto 
čakča lea mu giđđa, danin go teáhter rahpasa 

fas! Ja dalle son ferte boahtit! Buorre eamit, 
oaččungo mon čohkahit dan stuolu alde veaháš 
gaskka. 




nieida
 
Čohkat fal mu ustit, mon čuoččun! 




offiseara
 
[čohkkeda] Jus mon beare beasašin oađestit, 
de han šattašii buoret! ... [Son nohkiha oanehis 
botta ja de čuožžila ja vuolgá váccašit; bisána 
uvssa ovdii mas lea njealljeluovvar ja guoskkaha 
dasa.] – Dát uksa, mii ii munnje atte ráfi ... mii lea 
dan duohken? Juoga ferte gal leat! [Gullo veahá 
musihkka badjin mas lea dánsuntákta.] De dál! 
dál leat hárjehallamat álgán! [Lávdi čuovggiha 
dego čuovgadoardna.] Mii lea? [Lohká čuovgga 
távtta mielde.] Čuovgat ja seavdnjat; čuovgat ja 
seavdnjat? 




nieida
 
[áđđestallá su] Beaivi ja idja; beaivi ja idja!... 
Árpmu vuorbi oanida du vuordima! ja danin 
beaivvit golihit, doarridettiin ijaid! 

[Čuvggoda dađistaga lávddi alde. Affišša 
darvviheaddji sisa guollehoavain ja affiššerenbiergasiiguin.] 




offiseara
 
Lea affišša darvviheaddji, geas lea guollehoavva ... Leago hal guolástan? 





affišša darvviheaddji

Mon lean! Geassi leai liekkas ja oba guhkki... 
hoavva leai buorre, muhto ii nu got mon ledjen 
jáhkkán ... danin go jurdda lea eanet go dahku – 
alit go ášši ... 

  [Vázzá ja spittoda ruvsugihpuin seainni 
vuostá nu ahte maŋemus lasttat nai gahččet.] 




affišša darvviheaddji

Iigo son leat vel boahtán vulos? 




offiseara
 
Ii leat vel, muhto son boahtá fargga! ... diehtágo 
affišša darvviheaddji mii don uvssa duohken lea? 




affišša darvviheaddji

In dieđe, in leat goassege oaidnán dan uvssa rabas. 




offiseara
 
Mon galggan riŋgestit rávdái vai son boahtá rahpat dan! 

[Manná telefovnna lusa.] 




affišša darvviheaddji

[darvviha affišša ja manná olggos olgeš guvlui]. 




nieida
 
Mii sivaid lea hoavas? 





affišša darvviheaddji

Sivva? Ii das sivva gal lean ... muhto ii lean dakkár go mon ledjen vuordán, ja danin ii lean nu 
stuora illu ... 




nieida
 
Got don ledjet vuordán hoavva galggai leat? 




affišša darvviheaddji

Got? ... Dan in sáhte lohkat ... 




nieida
 
Gal mon logan! ... Don ledjet vuordán dan dakkárin go dat ii lean! Ruoná galggai leat, muhto ii 
dakkár ruoná! 




affišša darvviheaddji

Don dieđát, don, buorre nisu... Don dieđát 
visot – ja danin buohkat bohtet du lusa iežaset 
morrašiiguin... Jus don guldalivččet mu, oktiige... 




nieida
 
Dan mon gal mielas dagašin ... Boađe deike sisa 
ja rabas du váimmu ... 

[Son manná latnjasis.] 




affišša darvviheaddji

[lea láse olggobealde ja sártnoda].


*
 
 

[Dal šaddá bihkkaseavdnjat fas, dasto čuvggoda ja dál runiida ninnamuorra ja ádjárássi 
liđiida, beaivváš báitá ruonas šattuide čuožžunlanja oaidninsajis.] 




offiseara
 
[olggos; dál son lea boaris ja čurgesvuovttat; 
rimssas ráigegápmagiiguin; son guottaša ruvsugihpu ovssiid. Váccaša guvttos; hiljit dego 
boares áddjá. Son logada affišša.]. 




baleahttanieida
 
[olgeš bealde sisa]. 




offiseara
 
Leago nieida Viktoria vuolgán? 




baleahttanieida
 
Ii son leat! 




offiseara
 
De mon vuorddán! Iigo hal son fargga boađe? 




baleahttanieida
 
[duođalaččat] Dan son gal vissásit dahká! 




offiseara
 
Ale vel vuolgge, beasat oaidnit mii uvssa duohken lea, danin go mon lean gohččon rávdi deike! 




baleahttanieida
 
De gal duođai šaddá miellagiddevaš oaidnit go 

diet uksa rahpasa. Diet uksa ja šaddi šloahtta, 
leatgo gullan dan šaddi šloahta birra? 




offiseara
 
Jus mon lean? – Mon hal lean leamaš fáŋga doppe? 




baleahttanieida
 
Dongo dat ledjet? Muhto manin sis leat nu olu 
heasttat doppe? 




offiseara
 
Leai hal stálljašloahtta ... 




baleahttanieida
 
[váivválaččat] Man doavki mon ledjen! guhte in 
ipmirdan dan!


*




koarralahttu
 
[olgešbealde sisa]. 




offiseara
 
Leago nieida Viktoria vuolgán? 




koarralahttu
 
[duođalaččat] Ii son leat vuolgán! Son ii vuolgge 
goassege! 





offiseara
 
Lea danin go son ráhkista mu! ... Koarralahttu ii 
oaččo vuolgit ovdal go rávdi boahtá, guhte galgá 
rahpat uvssa dás. 




koarralahttu
 
Vai nu, uksa galgá rahppojuvvot! Muhto man 
somá! ... Mon galggan dušše jearralit uksafávttas 
juoidá.


*
 
 


sávkaleaddji



[olgešbealde sisa].




offiseara
 

Leago nieida Viktoria vuolgán? 




sávkaleaddji

Ii leat, mu dieđu mielde goit ii leat! 




offiseara
 
Gea hal! ingo mon lohkan ahte son lea vuordime 
mu! – Ale vuolgge, uksa galgá rahppojuvvot. 




sávkaleaddji

Mii uvssaid? 




offiseara
 
Leago nubbi uksa? 




sávkaleaddji

Dál mon dieđán: dat mas lea njealljeluovvar! ... 
 
De gal vuorddán! Galggan dušše humihit uksafávttain!


*
 

[Baleahttanieida, Koarralahttu, Savkaleaddji čuožžilit Affišša darvviheaddji báldii 
Uksafávtta láse olggobeallái, gos sii vurrolaga ságaiduhttet Nieidda,] 




lásečeahppi
 
[verráhis sisa]. 




offiseara
 
Leago rávdi? 




lásečeahppi

Ii, rávdis ledje guossit, iigo LÁSEČEAHPPI nai 
duđa dása. 




offiseara
 
Eahpitkeahttá ... eahpitkeahttá, muhto leago diamánta mielde? 




lásečeahppi

Dieđusge! Lásečeahppi diamántta haga, mii dat 
livččii? 




offiseara
 
Ii mihkkege! – Álgot bargat! [Spežžesta gieđaid.] 




buohkat

[čoahkkanit uvssa birra]. 





koarralahtut
 
[gárvodan dego Measttirlávlut, ja dánsejeaddjit dego Aida dánsejeaddjit bahkkejit 
olgešbealde sisa].


*
 



offiseara
 
Rávdi ja lásečeahppi – dahkki maid galgabeahtti! 




lásečeahppi

[oidnosii, diamánta mielde]. 




offiseara
 
Dakkár boddu ii dáhpáhuva gallii olbmo eallimis, danin buorit olbmot gohčun mon din... 
vuđolaččat smiehttat ...


*




poliisa

[oidnosii] Lága vuimmiin mon gielddán dan uvssa rahpama! 




offiseara
 
Vuoi, Hearrán, makkár stuibmi go olmmoš 
áigu dahkat juoga ođđasa ja stuorrá!... Muhto 
mii galgat lágastallat!... Advokáhta lusa, dal 
dakkaviđe! De mii oaidnit jus dakkár lágat gávdnojit – Advokáhta lusa!


*
 
 

[Lávdi rievdá advokáhtakantuvran, govččasseinniid haga, nu ahte: Verrát lea das, ja šaddá 
uksa kánturlatnjii, mii lea guovdu lávddi. 
Uksafávtta latnja lea ain das, ja nu maiddái
 advokáhta čállinhiŋggal, muhto rabas ovddosguvlui; ninnamuorra, lasttaid haga, lea 
háhtta- ja bivttasgozastat; affiššatávvalis leat 
dievva dieđáhusat ja duopmostuolu mearrádusat; uksa mas lea njealljeluovvar gullá dal 
dokumeantaskábii: 


Advokáhta geas lea fráhkka ja vilges liidni 
čohkaha gurot bealde verráha siskkobealde 
čállinbeavddi guoras mas leat dievva báhpirat. Su fárda vihtanastá hirpmus gillámušaid; 
su roamššit leat rátnásat, ja suoivvanat ruksesalihat; son lea fasti, ja su ámadadju speadjalastá visot rihkkumiid ja bahás dábiid maid 
virgi lea gáibidan su doaimmahit . 

Su nubbi čálli lea giehtatbealát ja nubbi lea 
ovttačalmmat. 

Olbmot geat ledje čoahkkanan geahččat 
”uvssa rahpama” leat ain das dego livčče 
vuordime beassat advokáhta ságaide, ja orrot 
dego álo livčče čužžon das. 

Nieida (liinniin) ja Offiseara vuosttas 
gearddis.] 





advokáhta
 
[manná nieidda lusa] Gula, oappážan, oaččungo 
mon dien liinni... mon áiggun gozastit dan 
deike dassá go oaččun dola muvrauvdnii; dasto 
mon boalddán dan oktan dan morrašiiguin ja 
surgatvuođaiguin ... 




nieida
 
Ale vel, vieljažan, mon háliidan deavdit dan jur 
dievva vuos, ja mon háliidan čohkket visot du 
bákčasiid, du vuostáiváldojuvvon luohttámušaid 
rihkkosiid birra, bahás dábiid, suoládemiid, bahádallamiid, bilkidemiid ... 




advokáhta
 
Ustibažžan, du liidnái gal eai čága dat! Geahča 
dáidda seinniide; eaigo leat visot suttut duolvvidan tapehtaid; geahča daid báhpiriid maidda 
mon lean čállán muitalusaid vearredaguid birra; geahčas munnje... Deike ii boađe goassege 
olmmoš gii moddjá; dušše bahás čalmmit, bániid čájeheapmi, čorpmat ... Ja buohkat luitet 
sin bahodaga, sin gáđašvuođa, sin bahásgáttuid 
mu ala ... Gea, mu gieđat leat čáhppadat, eai 
sáhte šat bassojuvvot, geahča got dat leat 
árbašuvvan ja vardet... mon in sáhte geavahit 
biktasiid go moadde beaivvi, danin go dat háisot eará olbmuid rihkkosiin... Muhtumin mon 
suovastuhtán riššain dáppe muhto ii ábut; mon 
oađán dás lahka, ja niegadan dušše rihkkumiid 

birra... Dál mus lea olmmošgoddinášši dikkis ... dat gal manná bures, muhto dieđát go mii 
lea buot bahámus?... Lea earuhit beallalaččaid! 
– Dalle lea dego livčče riehčume eatnama siste 
ja badjin almmis... riehčume behtolašvuođa 
eamifápmui, buriid gáldui, ráhkisvuhtii... Ja, 
oainnat, go bábirgihput leat dievva sudno guoddalusaiguin, ja loahpa loahpas soames gieres 
olmmoš humaidahttá nuppi beallalačča, váldá 
su bealljái, ja jearrala mojohaladettiin: mii dus 
lea du isida vuostá, dahje du eamida vuostá – de 
sus ii leat vástádus dasa – ii mihkkege. Oktii – de 
suige leai ruonásállát jearaldahkan, nuppi vuoru 
sátni, muhto goasii álo ii mihkkege. Muhto biidnu, gillámuš!! Daid gal mon ferten gierdat! ... 
Geahča makkár mon lean! Jáhkátgo don oktage 
nisu liikošii dakkár vearredahkki fárdii? Ja jáhkátgo don giige háliidivččii leat muinna ustibin, 
gean bargu lea gáibidit visot gávpoga velggiid, 
ruhtavelggiid! ... Surgat lea leat olmmožin! 




nieida
 
Surgat lea olbmuid dilli! 




advokáhta
 
De duođai lea! Ja got olbmot ellet, dan mon 
in ipmir! Sii náitalit guovtteduháha ruvnnu 
sisaboađuin vaikko sii dárbbašit njeallje duhát ruvnnu... sii lonejit dieđusge, buohkat lonejit! Sii mannet báŋkui ja lonejit gitta jápmima 

rádjái... ja beasis lea álo vealgi! Gii loahpas 
šaddá máksit, já, dieđe fal! 




nieida
 
Son gii biebmá lottiid! 




advokáhta
 
Nu fal! Muhto jus son gii lottiid biebmá, dáhtošii 
boahtit eatnamii geahččat got olbmománnárávkkiin lea, de son várra árpmihivččii sin badjelii ... 




nieida
 
Surgat lea olbmuid dilli! 




advokáhta
 
De duođai lea! – [Offiserii.] Maid don háliidivččet?


*




offiseara
 
Mon áigon dušše jearralit jus nieida Viktoria lea 
vuolgán! 




advokáhta
 
Ii leat, ii son leat, oaččut gal leat oba vissis ... Manin don čukkodat mu skábe nie? 




offiseara
 
Uksa orui dego ... 




advokáhta
 
Ii hal, Ii hal!! 

[Girkobiellut gullojit čuodjame.]


*
 
 


offiseara
 

Leatgo dáppe hávdádusat? 




advokáhta
 
Eai leat, lea promošuvdna, doavttirpromošuvdna. 
Ja mon lean dál jur manname dohko oažžut juris 
doavttirgráda. Livččiigo dus miella šaddat doavttirin ja oažžut lágergierddu? 




offiseara
 
Manin in? Gal dat áiggegollun goit livččii ... 




advokáhta
 
Eango moai hal dal dakkaviđe vuolgge dan 
allaáiggálaš doaluide? – Fertet goit vuos molsut 
gárvvuid! 
[offiseara olggos; dál sevnnjoda lávddis ja 
čuovvovaš nuppástuhttin dáhpáhuvvá. Verrát lea ain das, ja lea dál koarragárdi girkus; 
affiššatávval šaddá sálbmanummirtávvalin; 
ninnamuorra – bivttasgozastat šaddá máŋggasuorat ginttaljuolgi; advokáhta čállinbeavdi šaddá promohtora sátnestuollu; uksa mas 
lea njealljeluovvar lea dal sáhkáhii uksa... 
Measttirlávluid Koarralahttut šaddet sárdneolbmot main leat soappit, ja dánsejeaddjit 
guddet lágergierdduid. Eará olbmot leat 
geahččit. 


Seaidni loktana eret ja ođđa seaidni neaktá dál leat stuora orgel mas leat tangeanttat 
vuolábealde ja bajábealde speadjal. 
Gullo musihka! Goappat bealde leat dat 
njeallje fakultehta, filosofiija, teologiija, medisiidna, juridihkka. Lávdi lea oanehis botta 
guoros.] 




sárdneolbmot

[olgešbealde sisa]. 




dánsejeaddjit
 
[maŋis ja sii dollet lágergierdduid gieđaineaset]. 




golbma promoveandda
 
[okta ain hávil ihtá gurutbealde, ja ožžot 
gierdduid dánsejeddjiin, ja dasto sii mannet 
olggos olgešbealde]. 




advokáhta
 
[oidnosii oažžut gierddu]. 




dánsejeaddjit

[jorgalit nuppi guvlui, biehttalit sutnje gierddu addimis, ja mannet olggos]. 




advokáhta

[hirpmástuvvá, mieigá stoalppu vuostá]. 

[Buohkat geassádit. advokáhta okto.]


*
 





nieida
 
[sisa, sus lea vilges liidni oaivvi ja hárduid badjel] Gea hal, dál mon lean bassan liinni ... Muhto 
manin don leat dás? Itgo don ožžonge gierddu? 




advokáhta
 
In, mon in lean gelbbolaš. 




nieida
 
Manin it? Danin go don leat fuolahan gefiid ášši, 
bealuštan vearredahkkiid, geahpidan sivalaččaid 
dili, viibadan dubmehallojuvvon olbmuid áiggi ... Olmmošrávkkit ... eŋgelat sii eai leat; muhto surgat lea sin dilli. 




advokáhta
 
Ale heajut olbmuid; mon hal lean sin bealušteame ... 




nieida
 
[mieiggadettiin orgela vuostá] Manin sii ráŋggáštit iežaset ustibiid? 




advokáhta
 
Sii eai ádde buorebut! 




nieida
 
Eango moai čuvget sin! Dáhtutgo don! Ovttas 
muinna! 





advokáhta
 
Sii eai vuostáiváldde čuvgehusaid! ... Vai munno 
váidagat ollešedje almmi ipmiliidda ... 




nieida
 
Dat galget ollit alimus ruvdnii! ... [Čuožžila orgela gurrii.] Dieđátgo don maid mon oainnán 
dás speadjalis?... Máilmmi rievttesládje!... De 
fal, danin go dat lea ieš alddis jorgut! 




advokáhta
 
Got dat šattai jorgut? 




nieida
 
Go kopiija dahkkojuvvui ... 




advokáhta
 
De dál, dál don muitalit! Kopiija ... mon leange 
álo ávaštan ahte leai boasttukopiija ... ja go mon 
muitigohten álgogovaid, de mon ledjenge álo 
duhtameahttun... Olbmot gohčode dan duhtameahttunvuohtan, ja biro lásebihtát čalmmiin ja 
olu eará ... 




nieida
 
Gal dat lea juo boastut! Geahča mat dán golbma 
fakultehta! ... Servodatbisuheaddji ráđđehus 
bálkkaša buot njeallje: teologiija, Ipmila oahpu, 
maid filosofiija álo falleha ja bilkida, ja lohká iežas leat viisodat ieš! Ja medisiidna mii álo 
birosta filosofiijain ja mii ii ane teologiija leat 

oppanassiige dieđan muhto gohčoda dan diidan... Ja sii leat seamma universitehta ossodagas ja galget oahpahit nuoraide giitevašvuođa 
– universitehtii. Lea hovkkiid visti! Ja gii galgá 
vuosttažettiin jierbmat! 




advokáhta
 
Dat geat vuosttažettiin besset diehtit leat teologat. Álgooahppun sis lea filosofiija, ja das sii 
ohppet ahte teologiija lea dušši; dasto sii ohppet 
teologiijas ahte filosofiija lea dušši! Hoavkkit, 
vai maid? 




nieida
 
Ja de juridihka, buohkaid bálvaleaddji, muhto ii 
fal bálvaleddjiid! 




advokáhta
 
Riekti, go dat galgá leat vuoiggalaš, de lea iežas 
sorbmi! ... Riekti, mii dávjá dahká veari! 




nieida
 
Got lea didjiide geavvan, olmmošmánát! Mánná! – Boađe deike, oaččut mus gierddu... mas 
oaččut čábbát fárdda! [Bidjá bastilisruvnnu su 
oaivái.] Dál mon čuojahan dutnje! 
[Son čohkkeda orgela gurrii ja čuojaha ”Kyria”; muhto orgelnuohtaid sajis gullojit olbmo jienat.] 




mánáid jienat
 
Agálaš! Agálaš! 

[Maŋimus šuokŋa bisuhuvvo.] 




nissoniid jienat
 
Árpmit! 

[Maŋimus šuokŋa bisuhuvvo.] 




dievdduid jienat
 
[alla jienat] Gáju min, du árbmugasvuođa dihte! 

[Maŋimus šuokŋa bisuhuvvo.] 




mansröster
 
[vuollegaš jienat] Árpmit du mánáid, Hearrá, ja 
ale moaráhuva min guovdu! 



*




buohkat

Árpmit min! Gula min! Árbmu jábmevaččaide! 
– Agálaš, manin leat gáidosis? ... Čiekŋalasas mii 
čuorvut: árbmu, Agálaš! Ale losit du mánáide 
noađi! Gula min! Gula min!


*
 

[Lávdi sevnnjoda, Nieida čuožžila, lahkana 
Advokáhta. Orgel rievdá čuovgga vehkiin Fiŋgálbáktehoallun. Siiggát stuhčet basaltti stoalppuid vuollái, ja dagahit jietnačoakkáldaga báruiguin ja biekkain.] 





advokáhta
 
Gos mii leat, oabbá? 




nieida
 
Maid don gulat? 




advokáhta
 
Mon gulan goaikkanasaid ... 




nieida
 
Leat gatnjalat, go olbmot čirrot ... Maid don vel 
gulat? 




advokáhta
 
Šuohkanasaid ... luoibmamiid ... biehkumiid ... 




nieida
 
Deike lea jábmevaččaid biehkun ollen ... ii guhkibui. Muhto manin dát agálaš biehkun? Iigo 
eallimis leat ollenge illu! 




advokáhta
 
Lea, buoremus mii lea bahámus, ráhkisvuohta! 
Beallalaš ja ruoktu! alimus ja vuolimus! 




nieida
 
Galggašingo geahččalit! 




advokáhta
 
Muinna? 




nieida
 
Duinna! Don dovddat vustolagaid, váigatvuođaid, eango hal garvveža daid! 





advokáhta
 
Mon lean geafi! 




nieida
 
Maid dat dahká, go moai hal ráhkistetne goabbat 
guoibmáme? Ja veaháš čábbodat ii mávsse maidege! 




advokáhta
 
Jus mus lea vuostemielat dasa masa dus leat 
miehtemielat? 




nieida
 
Daid sáhttá soabahallat! 




advokáhta
 
Jus munnos lea morašmiella? 




nieida
 
De mánná addá munnuide ávu mii álo lea ođas! 




advokáhta
 
Don, don fuolat mus, vaikko lean geafi ja fasti, 
badjelgehččojuvvon, olgguštuvvon? 




nieida
 
Nu fal! Eango moai ovttastahte munno vurbbiid! 




advokáhta
 
Dahkku fal dan! 
[Eaŋkilis gámmir advokáhtakantuvrras. 
Olgeš bealde stuora guovtteolbmo seaŋga 

gokčasat birra; láse lahka. Gurut bealde 
plođouvdna, málesbáđit alde. Ristiinná lea 
duogŋame duppallásiid. Lávdeseainnis rabas 
uksa kantuvrii; olgun oidnojit geafes olbmot 
vuordime vuoru beassat sisa.] 




ristiinná
 
Mon duokŋan, mon duokŋan! 




nieida
 
[šoavkat ja ruoinnas, čohkaha uvnna bálddas] 
Don it luoitte sisa áimmu! Mon hávkkan! ... 




ristiinná
 
Dál ii leat šat go unna ráiggáš! 




nieida
 
Áimmu, áimmu, mon in sáhte vuoigŋat! 




ristiinná
 
Mon duokŋan, mon duokŋan! 




advokáhta
 
Riekta lea, Ristiinná; liekkasvuohta lea divrras! 




nieida
 
Vai nu, don dat buđđotge mu njálmmi! 




advokáhta
 
[lea uksagaskkas bábir gieđas] Nohkkágo mánná? 





nieida
 
Dal viimmat nohkai! 




advokáhta
 
[čábbát] Riehčun baldá eret mu klieanttaid! 




nieida
 
[čábbát] Maid dasa sáhttá dahkat? 




advokáhta
 
Ii maidege! 




nieida
 
Mii fertet johtit stuorit orohahkii! 




advokáhta
 
Mis ii leat várri! 




nieida
 
Oaččungo rahpat láse, dát heajos áibmu hávkada 
mu? 




advokáhta
 
De hal liekkas manná olggos, ja mii fertet galbmot! 




nieida
 
Lea gal hirbmat! ... Oažžugo sihkkut láhtti doppe? 




advokáhta
 
Don it veaje sihkkut, in monge, ja Ristiinná galgá 
duogŋát; son galgá duogŋat juohke saji viesus, 
juohke ráiggi, dáhkis, láhttis, seainnis! 





nieida
 
Geafivuođa gal ledjen vuordán, muhto in duolvva! 




advokáhta
 
Geafivuohta lea álo oba duolvvas! 




nieida
 
Lea bahát go mon goassege ledjen jáhkkán! 




advokáhta
 
Mis ii leat heajumus dilli! Ain hal lea borramuš 
báđis! 




nieida
 
Muhto makkár borramuš? ... 




advokáhta
 
Gálla lea hálbi, ealihahtti ja njálggis! 




nieida
 
Sutnje gii liiko gállii! Munnje dat lea lusttuheapme! 




advokáhta
 
Manin don it dadjan dan? 




nieida
 
Danin go mon liikojin dutnje! háliidin luohpat 
mu iehčan smáhkas! 




advokáhta
 
De mon ferten luohpat mu smáhkas gállii! Luohpan guoskat goappašagaide. 





nieida
 
Maid mii de galgat borrat? Guoli? Muhto dus 
hal lea vuostemiella guollái. 




advokáhta
 
Ja lea divrras! 




nieida
 
Dát leai váddáseabbu go mon goassege jáhkken! 




advokáhta
 
[ustitlaččat] Don oainnát man váttis lea!... Ja 
mánná, mii galggai ovttastahttit ja leat sivdnádussan! ... šaddá munno loahppa! 




nieida
 
Ráhkis! Mon jámán dán áimmus, dán lanjas, 
oaidnu viesu duogábeallái, máná čierrumiin logakeahtes diimmuid oađekeahttá, daiguin olbmuiguin doppe olgun, ja sin biehkumiin, dáistalemiin ja sivahallamiin ... Mon gal jámán deike! 




advokáhta
 
Unna rásážan, čuovgga haga, áimmu haga ...
 


nieida
 
Ja don logat gávdnot olbmuid, geain lea bahát! 




advokáhta
 
Mon lean sin gaskkas dán goartalis geaid olbmot 
gáđaštit. 





nieida
 
Gal dat ain livččii, jus mon oččošin veahá čábbodaga orohahkii! 




advokáhta
 
Mon dieđán don oaivvildat hearvašattu, erenoamážit heliotrohpa, muhto dat máksá beannot 
ruvnnu, mii vástida guhtta lihtera mielkki dahje 
njeallje gátno buđehiid. 




nieida
 
Mon gal mielastan lean biepmu haga jus oččošin 
mu šattu. 




advokáhta
 
Gávdno muhtunlágán čábbodat mii ii mávsse 
maidege, ja dan haga lea ruoktu stuorimus váivi 
olbmái geas lea miella čábbodahkii! 




nieida
 
Mii lea dat? 




advokáhta
 
Jus mon dan dajan, de don suhtat munnje! 




nieida
 
Moai hal letne soabadan ahte ean galgga suhtadit! 




advokáhta
 
Moai letne soabadan ... Dal geavvá visot, Agnes, 
muhto ii fal gullat daid oanehis bealkosánit... 
leatgo gullan! It velá! 





nieida
 
Moai ean galgga daid goassege gullat! 




advokáhta
 
Ean goassege, jus fal lea mu duohken! 




nieida
 
Daja hal! 




advokáhta
 
Na: go mon vuosttažettiin boađán soapmása 
lusa, de mon geahčan got láseliinnit leat gitta 
seainnis... [Manná láseliinniid lusa ja divvula 
daid.] ... jus lea dego báddi dahje sihkaldat ... de 
mon vuolggán dakkaviđe!... Dasto mon geahčastan stuoluide... jus lea albma ládje, de mon 
bisánan! ... [Bidjala ovtta stuolu seainni vuostá.] 
De mon geahčan got gintalat leat ginttaljulggiin... Jus áliha, de lea viessu állut! [Divvula 
gintala skábe alde.] ... Dakkár čábbodat, oainnat 
ustibažžan, ii mávsse maidege! 




nieida
 
[bidjá oaivvi vulosguvlui] Ii fasttes sániid, Aksel! 




advokáhta
 
Eai lean fasttit! 




nieida
 
De ledje! 





advokáhta
 
Ale hal, fánen! ... 




nieida
 
Mot don humat? 




advokáhta
 
Ándagassii, Agnes! Mon lean šaddan gierdat du 
duivvi seammá olu go don šattat gierdat duolvva! Ja mon in leat ieš duostan čorgegoahtit, danin 
go don dalle suhtat munnje dego mon livččen 
soaibmame du ... hui! Heitego moai dál? 




nieida
 
Lea hirbmat váttis leat náittosdilis ... lea váddáseabbu go mihkkege eará! Olmmoš ferte leat 
eŋgel, dan mon jáhkán! 




advokáhta
 
Dan mon nai jáhkán! 




nieida
 
Mon jáhkán mon álggán vašuhit du dán maŋŋá! 




advokáhta
 
Vuoi bahá!... Muhto de moai ean álggat ge 
vašuheami! Mon lohpidan ahte mon in šat goassege cuoiggo čorgema... vaikko lea munnje 
givssádus! 




nieida
 
Ja mon boran gálaid vaikko lea munnje biidnu! 





advokáhta
 
Ovttaseallin biinnu eavttuin! Nuppi návddašeapmi, nuppi biidnu! 




nieida
 
Surgat lea olbmuid dilli! 




advokáhta
 
Don ipmirdat dan? 




nieida
 
Nu fal! Muhto garvu fal dal Hearrá dihte vustolagaid, go moai dal dovde daid nu bures! 




advokáhta
 
Dahkku fal dan! Moai hal letne olmmošlaččat ja 
čuvgehuvvon olbmot; moai hal sáhtte addit ándagassii ja ean nu olu beroštit! 




nieida
 
Moai hal sáhtte mojohallat duššiide! 




advokáhta
 
Moai, dušše moai sáhtte dan dahkat!... Dieđátgo, mon lohken otne Iđđesbláđis! ... vissa – 
gos aviisa lea? 




nieida
 
[heahpanettiin] Mii aviissaid? 




advokáhta
 
[jitnosit] Diŋgongo mon eanet go ovtta aviissa? 

 



nieida
 
Mojohala dál, alege huma nu jitnosit ... Du aviissain mon lean dahkan dola ... 




advokáhta
 
[čavga] Ale hal, fánen! 




nieida
 
Mojohala dál! ... Mon bolden dan danin go son 
bilkidii dan mii munnje lea bassi ... 




advokáhta
 
Mii munnje ii leat bassi! vai nu... [Cápmaša 
gieđaid, morašlaš.] Mon mojohalan, mon áiggun 
mojohallat nu ahte máttabánit oidnojit ... áiggun 
leat olmmošlaš, ja čiehkat mu oaiviliid, ja dohkkehit visot, ja gárgidit ja guoktiluššat! Vai nu, 
don leat boaldán mu aviissa! Vai nu! [Divvula 
liinni mii lea seaŋgastoalppus.] Gea hal! dal mon 
vuolggán čorget vai don suhtat! ... Agnes, dát lea 
duođai veadjemeahttun! 




nieida
 
Nu leage! 




advokáhta
 
Ja dattege moai fertejetne rahčat, ii fal lohpádusaid dihte, muhto máná! 




nieida
 
Lea duohta! máná dihte! Vuoi! – Vuoi! ... Moai 
fertejetne rahčat! 





advokáhta
 
Ja dál mon ferten mannat mu klieanttaid lusa! 
Gul, sii buljardit vuordemeahttumit vai besset 
gaikut nuppiideaset, oaččuhit nuppiide sáhkuid 
ja fáŋgavuhtii ... sieluhis sielut ... 




nieida
 
Olmmošrávkkit, olmmošrávkkit! Ja got dat duogŋá! 

[Son bidjá oaivvi vulosguvlui jienahis morrašiin.] 




ristiinná
 
Mon duokŋan, mon duokŋan! 




advokáhta
 
[lea uksaguoras ja doalada uksalása balus]. 




nieida
 
Vuoi, got lássa gihčá; orru dego livččet čárvume 
mu váimmu dolggiid ... 




advokáhta
 
Mon čárvvun, mon čárvvun ... 




nieida
 
Ale dan daga! 




advokáhta
 
Mon čárvvun ... 





nieida
 
Ale juo! 




advokáhta
 
Mon ... 




offiseara
 
[sisa kantuvrras] Divtte mu!


*




advokáhta
 
[luoitá lása] Dá! Go don leat promoverejuvvon! 




offiseara
 
Dál lea olles mu eallin mu! Visot geainnut leat 
munnje rahpasat, bajimus sadjái lean beassan 
sisa, láger lea vuitojuvvon, jápmemeahttunvuohta, gudni, visot lea mu! 




advokáhta
 
Mainna galggat eallit? 




offiseara
 
Eallit? 




advokáhta
 
Iigo dus galgga leat orohat, biktasat, biebmu? 




offiseara
 
Dasa gal lea ráđđi, jus fal livččii soamis gii liikošii 
munnje! 





advokáhta
 
Soaitá nu!... Soaitá fal!... Duokŋa, Ristiinná! 
Duokŋa! dassá go sii eai sáhte šat vuoigŋat! 

[Manná olggos sealggális, nivkkodettiin.] 




ristiinná
 
Mon duokŋan, mon duokŋan! dassá go sii eai 
sáhte šat vuoigŋat!


*
 
 


offiseara
 

Vuolggátgo dál mu mielde? 




nieida
 
Dakkaviđe! Muhto gosa? 




offiseara
 
Čáppaluktii! Doppe lea geassi, doppe báitá 
beaivváš, doppe lea nuorravuohta, mánát ja 
lieđit; lávlun ja dánsun, feasta ja illu! 




nieida
 
Dohko mon háliidan! 




offiseara
 
Boađe! 




*
 


advokáhta
 
[sisa fas] Dál mon máhcan mu vuosttas helvehii... dát lea nubbi... ja stuorimus! Buoremus 

lea stuorimus helvet ... Gea hal, dal son lea bidjan vuoktanáluid fas láhttái! ... 

[Čoaggá láhttis.] 




offiseara
 
Jurddaš, dal son lea áican vuoktanáluid maiddá! 




advokáhta
 
Maiddá? ... Geahča dán! Das leat guokte geaži, 
muhto lea okta nállu! Leat guokte, muhto lea 
okta! Jus mon njulgen dan, de lea okta! Jus mon 
sojahan gežiid oktii, de leat guokte, vaikko lea 
ain okta! Mii mearkkaša: guokte lea okta: Muhto 
jus mon doaján dan gaskat – dakko! De leat 
guokte, guokte! 

[Doadjá vuoktanálu ja bálkesta osiid.] 




offiseara
 
Visot dán lea son oaidnán!... Muhto ovdal go 
sáhttá doadjit, de ferte sirret gežiid! Jus leat 
oktii, de gierdá! 




advokáhta
 
Jus leat paralleallat – de eai mana oktii – eai 
gierdda eaige doddjo. 




offiseara
 
Vuoktanállu lea buot dievaslaččamus mii goassege lea hutkojuvvon! Njuolga linjá mii seammás 
dahká guokte bálddalas linjjá! 





advokáhta
 
Lássa mii manná gitta seammás go lea rabas! 




offiseara
 
Giessá luovos bárggeša mii bissu luovos go gissojuvvo ... 




advokáhta
 
Lea dego dát uksa! Go mon gidden dan, de mon 
raban, geainnu olggos, dutnje, Agnes! 

[Njáhká olggos ja gidde uvssa.] 




nieida
 
Nu ahte?


*
 

[Lávdenuppástus: Seaŋga mas leat liinnit 
birra šaddá tealtá; plođouvdna lea ain das; 
seaidni loktana; olgešbealde ovdaravddas oidnojit buollánvárit main leat rukses dakŋasat 
ja čáhppesvilges jalgŋát meahccebuollimiid 
maŋŋá; rukses spiidnehiŋgálat ja olgovisttit. 
Vuollelis rabas mekánalaš buohccelášmmohallan, gos olbmot lášmmohallet mašiinnaid alde mat orrot dego givssidanbiergasat. Gurut bealde ovdaravddas lea oassi 
karanteanaráhkadusa rabas áittit ja dollasajit, bánnomuvrrat ja bohccejohtasat. Gaskageardi lea čoalbmi. Seaidni doppimusas lea 
čáppa lastamuorragáddi, gos leat káját, main 

leat leavggat, ja maidda leat vilges fatnasat 
čadnojuvvon, muhtin fatnasiin leat borjasat 
badjin, earáin eai. Smávva itálialaš viesut, oalgevisttit, kioskkat, marmorgeađgegovvosat 
oidnojit muoraid gaskkas gáttis.] 




karanteanameasttir
 
[mas lea čáhppes olbmo fárda váccaša gáttis]. 




offiseara
 
[manná buorástahttit] Gea han Sátnerávdnji! 
Got don leat joavdan deike? 




karanteanameasttir
 
Nu fal, dáppe mon lean! 




offiseara
 
Leago dát Čáppaluokta? 




karanteanameasttir
 
Ii leat, lea nuppe bealde; dát lea Heahpatnuorri! 




offiseara
 
De moai gal letne duođai láhppon! 




karanteanameasttir
 
Doai? – Itgo don dearvvahahte mu? 




offiseara
 
In mon gal sáhte! [Seakka jienain.] Lea hal Indrá 
iežas nieida! 





karanteanameasttir
 
Indrá? Mon jáhkken dat leai Waruna ieš! ... Itgo 
don imaštala go mus lea čáhppes ámadadju! 




offiseara
 
Bártnážan, mon lean deavdán vihttalogi, ja dalle 
olmmoš ii šat imaštala maidege! – Mon doivon 
dušše ahte don leat manname maskerádii otne 
eahkesbeaivvi! 




karanteanameasttir
 
Duohta! Itgo vuolgge fárrui? 




offiseara
 
Vissásit; danin go dáppe... dáppe ii leat hávski! ... Mat olbmuid dáppe jur orrot? 




karanteanameasttir
 
Dáppe orrot buohccit, doppe orrot dearvvaš 
olbmot! 




offiseara
 
Dáppe hal de leat dušše geafit? 




karanteanameasttir
 
Eai fal, mánážan, dáppe orrot riggát! Geahča 
don guhte lea gitta fanahanrusttegis! Son lea 
borran ilá ollu loddevuoivasa ja riffelguobbara 
ja juhkan nu olu Borgonjja ahte juolggit leat 
šaddan báđvan! 




offiseara
 
Báđvan? 





karanteanameasttir
 
Sus leat báđvajuolggit! ... Ja dot gii veallá giljotiinnas; son lea juhkan Henessy nu ahte su čielgi 
ferte máŋgeliin njulgejuvvot! 




offiseara
 
Ii hal datge leat buorre! 




karanteanameasttir
 
Muđui hal dán bealde orrot sii geat leat čiehkame 
soames surgatvuođa! Geahča don guhte boahtá, 
ovdamearkka dihte! 
[Boarráset fárddalaš olmmái jorahuvvo 
sisa rullastuoluin, su mieđušta 60 jahkásaš
guoira fasttes čiŋahuvvon nisu, geas leat jur 
ođđaáigásaš gárvvut ja gean ”Ustit” irgala.] 




offiseara
 
Lea majora! Min skuvlaskihpár? 




karanteanameasttir
 
Don Juan! Oainnátgo, son lea ain ráhkisteame 
gobmi su bálddas. Iige leat fuomášan ahte nisu 
lea boarástuvvan, ahte lea ropmi, oskkáldasmeahttun, garas! 




offiseara
 
Dat leage ráhkisvuohta! Ja in leat goassege 
jáhkkán ahte bissomeahttun sáhttá ráhkistit nu 
vuđolaččat ja duođalaččat! 





karanteanameasttir
 
Man čáppa govva, dus lea! 




offiseara
 
Mon lean ieš ráhkistan Viktoria ... nu fal, ja mon 
váccašan manahagas ja vuorddašan su ... 




karanteanameasttir
 
Dongo dat leatge guhte váccát manahagas? 




offiseara
 
Mon dat leange! 




karanteanameasttir
 
Na vissa, lehpetgo ožžon uvssa rabas velá? 




offiseara
 
Eat leat, mii leat ain lágastallame... Affišša 
darvviheaddji lea dieđusge olgon guollehoavain, nu ahte vihtanastin viibá... dan botta lea 
LÁSEČEAHPPI bidjan ruvttuid šlohttii mii 
lea šaddan beallegearddi ... Leamaš erenoamáš 
buorre jahki ... liekkas ja lávttas! 




karanteanameasttir
 
Muhto nu liekkas go mu luhtte dis gal ii leamaš! 




offiseara
 
Man lieggasat leat dus uvnnat dalle? 




karanteanameasttir
 
Go mii desinfiseret koleradávdda váraid, de mis 
lea guhttalogi gráđa. 





offiseara
 
Leago koleradávdda fas jođus? 




karanteanameasttir
 
Itgo don dieđe? ... 




offiseara
 
Dieđan gal, muhto mon vajálduhtán dávjá maid 
dieđán! 




karanteanameasttir
 
Mon sávan dávjá ahte mon vajálduhtášin, iehčan 
eanemusat; danin mon ohcalan maskerádaid, 
jorggubiktasiid, guoimmástallanleaikkaid. 




offiseara
 
Maid don leat hommán dalle? 




karanteanameasttir
 
Jus muitalan, de daddjo mon lean rámpome, jus 
in muital, de gohčodit mu guoktilažžan! 




offiseara
 
Daningo don leat čáhpodahttán ámadajut? 




karanteanameasttir
 
Danin fal! Veahá čáhppadeabbun go mon lean! 




offiseara
 
Gii dal boahtá? 




karanteanameasttir
 
Gea hal, lea diktačeahppi! gii galgá lávggodit 
láirris! 

[Diktačeahppi sisa albmái geahčadettiin ja 
láirespánnja gieđas.] 




offiseara
 
Gea mat hal, son hal galggašii lávgut čuovggas 
dahje áimmus! 




karanteanameasttir
 
Ii gal, son hal álo johtá alimus áimmuin, ja danin ohcala ruoktot láirri dihte ... mii dahká liikki 
garasin go spiinniin. De ii dovdda go lávžžát 
čuggot! 




offiseara
 
Lea gal imaš sierramielalaš máilbmi!


*




diktačeahppi

[ekstása mielain] Láirris sivdnidii ipmil Ptah 
olbmo ruhkkodahkanskearruin, sorvviin – [Eahpidettiin.] – dahje mainna biruin fal ain!... 
[Ekstása mielain] Láirris dahká govvačuolli iežas 
eanet dahje unnit jápmemeahttun measttirdaguid, – [Eahpidettiin.] – mat dávjá leat ruskkat! 
[Ekstása mielain.] Láirris dahkkojuvvojit biebmoskábii dárbbašlaš lihtit, mat gohčoduvvojit 
ruhkkun, dallearkan- [Eahpidettiin.] – munnje 
hal vissa dahká ovtta manin dat gohčoduvvojit! 
[Ekstása mielain.] Láiri lea dát! Go láiri lea njárbat de gohčoduvvo stánžin – C’est mon affaire! 
[Čuorvu.] Liná! 



*
 
 


liná

[sisa spánjain]. 




diktačeahppi

Liná, boađe mat nisu Agnesa ovdii! – Son dovddai du logi jagi dassá, dalle go don ledjet nuorra, 
ilolaš ja oažžu dadjat čáppa nieida... Geahča 
hal makkár lea šaddan! Vihtta máná, rahčan, 
riehčun, nealgun, cábmin! Geahča got čábbodat 
lea jávkan, got illu lea nohkan, barggu dárbbuid 
geažil, mat livčče galgan addit siskkáldas ilu mii 
oidno ámadaju harmonalaš fárddas ja čalmmi 
fiinna ohcaleamis ... 




karanteanameasttir
 
[dolle gieđain su njálmmi] Leage jaska, leage 
jaska! 




diktačeahppi

Nu buohkat dadjet! Jus leat jávohaga, de sii dadjet: huma! Birgetmeahttun olbmot!


*
 



nieida
 
[manná Liná lusa] Muital mat du váidagat leat! 




liná

In mon duostta, de šaddá munnje vel bahát! 





nieida
 
Gii lea nu olmmošmeahttun? 




liná

In mon duostta muitalit, mon cápmahalan! 




diktačeahppi

Nu gal soaitá geavvat! Muhto mon gal muitalan, 
vaikko vel Čáhppesolmmoš časkkášii mu bániid 
luovos! ... Mon gal muitalan, ahte muhtumin ii 
leat vuoiggalaččat... Agnes, ipmila nieida! Gulatgo musihka doppe dievá alde? – Buorre!... 
Lea Liná oabbá, guhte lea boahtán ruoktot gávpogis, gos son leai láhppon, oainnat ... Dál njuvvojuvvo buoiddes gálbi, muhto Liná gii bázii 
goađelusa, ferte mannat spánjain biebmame 
spiinniid! ... 




nieida
 
Šaddá illu ruovttus, danin go láhppon olmmoš 
lea hilgon heajos geainnu, iige danin go son lea 
boahtán ruoktot! Fuomáš fal dan! 




diktačeahppi

Muhto lágit dalle dánsumiid ja borramušaid 
juohke eahkeda dán láitemeahttun bargái, guhte 
ii goassege lea villan, daga dan! ... Muhto eai sii 
daga dan, muhto go Linás lea friddja, de son ferte 
mannat kapeallas vuostáiváldime soaibmamiid 
danin go son ii leat moaitemeahttun! Leago dát 
vuoiggalaš? 





nieida
 
Din jearaldagaide lea nu váttis vástidit, danin 
go ... leat nu olu vuordemeahttun áššit ... 




diktačeahppi

Dan gal dádjadii kalifa, Rievttesráđálaš Harun 
maiddá! – Son čohkahii ráfálaččat ruvnnus alde 
ja doppe badjin ii oaidnán got sin dilli doppe 
vuollin leai! Loahpas ollejit váidagat su bealljái. De son njiejai vulos muhtun čáppa beaivvi, 
ja gárvodii amas biktasiiguin, ja suoli manai 
olmmošjoavkkuid sisa, vai oaidná got leat vuoigatvuođain. 




nieida
 
Ehpet dii goit jáhke mon lean Rievttesráđálaš 
Harun? 




offiseara
 
Dál mii hupmat eará áššiid birra! ... Dá bohtet 
guossit! 
[Vilges rávgahápmásaš fanas mas lea vilgesalit liidneborjjas gitta gollegeavllas ja mas lea 
gollestivli ja ruvssurukses leavggaš suohčá 
čoalbmái gurut bealde. Stivrras čohkaheaba 
fátmálaga Dievdu ja Nisu.] 




offiseara
 
Gea hal, ollislaš lihkku, rájehis illu, nuorra 
ráhkisvuođa ávvu! 

[Lávddis čuvggoda.] 



*
 
 


dievdu

[čuožžila fatnasis ja lávlu]
Dearvva dutnje, čáppa luokta,
gos mu nuorravuohta vásihii giđaid,
gos mon niegadin mu vuosttas ruvssonieguid, 
dál lean fas dáppe, 
in okto dego dalle!
Bohtut ja luovttat,
albmi ja áhpi,
dearvvahehpet nissona!
Mu ráhkisvuođa, mu moarsi! 
Mu beaivváža, mu eallima! 

[Čáppaluovtta leavggat libardit, vilges njunnesihkaldagat sevvet visttiin ja gáttiin ja 
hárppaid ja violiinnaid šuoŋat čudjet miehtá 
nuori.] 




diktačeahppi

Gea got soai čuovgaba! Gula got čuodjá čázi 
badjelis! – Eros! 




offiseara
 
Lea Viktoria! 




karanteanameasttir
 
Nas de? 




offiseara
 
Lea su Viktoria, mus lea mu! Ja mu, su ii giige 
oaččo oaidnit!... Gesset dál bajás karanteana 
leavgga, mon duoban fierpmi sisa! 





karanteanameasttir
 
[vuohttu fiskes leavggain]. 




offiseara
 
[geassá bátti nu ahte fanas jorgala Heahpatnuori guvlui] 
Bisáneahkki dasa! 
[Dievdu ja Nisu dal oaidniba dan hirpmus 
luonddu ja hirpmástuvvaba.] 




karanteanameasttir
 
Nu fal! Veahá dat gal gáibida! Muhto deike fertejit buohkat boahtit, buohkat, geat bohtet báikkiin gos lea njoammudávda! 




diktačeahppi

Jurdilehket, ahte olmmoš máhttá hupmat nie, 
máhttá dahkat dakkáriid, go oaidná guoktása 
geat leat gávnnadan ráhkisvuođas! Allet guoskkat sudno! Allet guoskkat ráhkisvuođa; lea 
alimus rihkkun!... Vuoi bahá! Visot čábbodat 
galgá dál vulos, vulos stánžái! 
[Dievdu ja Nisu lávkeba gáddái, morašteaba 
ja heahpaneaba.] 




dievdu

Vuoi bahá! Maid letne moai dahkan? 




karanteanameasttir
 
Ii hal dárbbaš maidege dahkat de liikká eallima 
smávva váivvit deaividit! 




nisu

Nu oanehaš lea illu ja lihkku! 




dievdu

Man guhká moai fertejetne bisánit dása? 




karanteanameasttir
 
Njealljelogi beaivvi ja ija! 




nisu

De moai gal ovdal vulge jávrái!
 


dievdu

Eallit dáppe, buollánváriid ja spiidnehiŋgáliid 
gaskkas? 




diktačeahppi

Ráhkisvuohta vuoitá visot, oktan riššasuova ja 
karbola!


*




karanteanameasttir
 
[cahkkeha dola uvdnii; alit riššasuovva ihtá] Dal 
mon cahkkehan rišaid! Leahkki buorit ja boahtti 
sisa! 




nisu
 
Vuoi! mu alit čuvla šaddá guovgat! 




karanteanameasttir
 
Ja vilggoda! Du rukses ruvssut maid šaddet vielgadat! 





dievdu
 
Ja du nierat! Njealljelogi beaivvis! 




nisu
 
[Offiserii] De gal illuda mu! 




offiseara
 
Ii, ii gal!... Du lihkku hal leai sudja mu biidnui, muhto... ii daga maidege – mon lean dál 
promoverejuvvon ja mu eavttut leat dos nuppi 
bealde ... hohoi; ja čakčat mon oaččun saji skuvllas... lohkat bártniiguin, seamma leavssuid go 
mon ieš lean lohkan olles mu mánnávuođa áigge, 
olles mu nuorravuođa áiggi, ja dál lohkat, seamma leavssuid, olles mu rávesolbmo agi ja loahpas 
mu boaresolbmo agi, seamma leavssuid: man olu 
dahká guokte ja guokte? man gallii guokte dahká 
njeallje?... dassá go oaččun penšuvnna, oaččun 
leat – joavdelas ja vuordit borranáiggiid ja aviissaid – dassá go loahpas mu dolvot krematoriai 
ja boldet... Iigo dis leat soamis penšuvdnaagis 
dáppe? Lea suige bahámus earret guokte ja 
guokte lea njeallje; álgit skuvlii fas, go juo lea 
promoverejuvvon; jearrat seamma gažaldagaid 
dassá go jápmá ... [Boares olmmái vázzá meaddel gieđat sealggebealde.] Gea die vázzá olmmoš 
gii lea ealáhagas ja lea vuordime jápmima; lea 
suige kapteaidna guhte ii mannan majora guvlui, 
dahje hoavvarievtti jurista guhte ii šaddan hoavvarievtti lahttu – máŋggas lea gohččojuvvon, 

muhto moattis lea válljejuvvon ... Son lea vuordime iđđesborramuša ... 




pensionista
 
Ii leat, aviissa! Iđđesaviissa! 




offiseara
 
Ja son ii leat go vihttaloginjeallje; son hal ain 
sáhttá leat guoktelogivihtta jagi ja vuordit borranáiggiid ja aviissa ... Iigo leat balddehahtti? 




pensionista
 
Mii lea nu balddehahtti? Daja, daja daja? 




offiseara
 
Daja dan, guhte dan diehtá! ... Dál mon galggan 
lohkat bártniiguin, guokte geardde guokte lea 
njeallje! Galliiguokte dahká njeallje? [Son bidjá 
gieđa oaivvi vuostá morašmielain.] Ja Viktoria, 
gean mon ráhkistin ja geasa mon danin sávven 
stuorimus lihku dán máilmmis... Dál sus lea 
lihkku, stuorimus maid son diehtá, ja de mon 
šattan gillát ... gillát, gillát!


*




nisu
 
Jáhkátgo don mon sáhtán leat lihkolaš, go mon 
oainnán du gilláme? Got don dan jáhkat? Lidnego hal du bákčasa go mon šattan leat fáŋgan 
dás njealljelogi beaivvi ja ija? Daja, lidnego du 
bákčasa? 





offiseara
 
Lidne ja ii lidne! In hal mon sáhte niktit go don 
šattat gillát! Vuoi! 




dievdu
 
Ja don jáhkát mu lihkku lea du váivvi duohken? 




offiseara
 
Surgat lea min dilli – buohkaid! 




buohkat

[geigejit gieđaid bajás almmi guvlui ja čurvot 
bákčasa jienaid mat leat dego boasttušuoŋat] 
Vuoi! 




nieida
 
Agálaš, gula sin! Eallin lea bahá! Surgat lea olbmuid dilli! 




buohkat

[dego ovdal] Vuoi!
[Šaddá bihkkaseavdnjat oanehis botta, ja 
dalle buohkat vulget eret dahje molsot sajiid. 
Go fas čuvggoda, de oidno Heahpatnuori 
gáddi seainnis muhto lea suoivvanis. Nuorri 
lea gaskagearddis, ja Čáppaluokta ovdaravddas, goappašagat čuovgga ovddas. Olgeš bealde lea alit olbmuid vistti nurki mas leat láset 
rabas; siste oidno dánsejeaddji bárra. Olggobealde guoros gássá alde leat golbma buhtesnieiddat, fátmálaga sii gehččet dánsuma. Viesu 

boardahiid alde lea beaŋka, man alde ”Fasttes Edith” čohkaha, gahperkeahttá, morašlaš, ja guhkes barfevuovttat. Su ovddas lea 
piano mas lea lohkki rabas. Gurut bealde lea 
fiskes muorraviessu. 
Guokte máná main leat geasselágan biktasat bálkkodeaba spáppa olggobealde . 
Ovdaravddas lea gádja ja vilges fatnasat, 
leavgastákkut ja leavggat. Nuoris lea soahtedámpa, man gilggas leat kanovdnaráiggit. 
Muhto oba luondu lea vielgadin muohttagiin lasttahis muorain ja eatnamis.]


*




nieida ja offiseara

[sisa] 




nieida
 
Dáppe lea ráfi ja illu luomu áigge! Bargu lea 
heaittihuvvon; feasta juohke beaivvi; olbmuin 
bassibeaivvi gárvvut; musihkka ja dánsun juo 
ovdal gaskabeaivvi. [buhtesnieiddaide.] manin 
dii ehpet mana sisa dánsut, mánát? 




buhtesnieida
 
Mii? 




offiseara
 
Sii hal leat bálvaleaddjit! 





nieida
 
Duohta lea! ... Muhto manin Edit čohkaha dies 
iige dánsso? 




edith
 
[čiehká ámadaju gieđaiguin]. 




offiseara
 
Ale jeara sus! Son lea čohkahan dies golbma 
diimmu bovdekeahttá ... 

[Manná sisa fiskes dallui gurut bealde.] 




nieida
 
Makkár romes hávski!



*




eadni
 
[olggos; lea hálssas ja manná Editha lusa] Manin 
don it mana sisa nu got mon lean lohkan? 




edith
 
Danin... go mon in sáhte fállat iežan geasage. 
Ahte lean fasti, dan gal dieđán, ja danin ii giige 
háliit dánsut muinna, muhto in dárbbaš muittuhuvvot! 
[Álgá čuojahit piános Sebastian Bach: Toccata 
con Fuga n:r 10.]
[Válsa gullo veahá lanjas, muhto čuodjá eanet dego livččii gilvvohallame Bach Toccata 
vuostá. Edith čuojaha dan vuollegeapput ja 

jaskkodahttá dan. Dánsunguossit oidnojit 
uvssas ja guldalit go son čuojaha; buohkat 
lávddi alde guldalit su vuordevaččat.] 




mearraoffiseara
 
[fátmmasta Alice, gii lea okta dánsunguossi, ja 
doalvu su gádjii] Boađe, dál dakkaviđe! 




edith
 
[gaskkalduhttá čuojaheami, čuožžila ja 
geahččá sudnuide morašlaččat. Bissu čuožžut 
dego livččii ihttohallan].


*
 

[Dál váldojuvvo eret fiskes viesu seaidni. 
Oidnojit golbma skuvlabeaŋkka ja bártnit 
čohkaheame daid alde; sin guoras čohkaha 
Offiseara guhte orru mášoheapme ja morašlaš. 
Oahpaheaddji geas leat čalbmeláset, kriita ja 
spižá, lea sin ovddabealde.] 




oahpaheaddji
 
[Offiserii] Ná, bártnáš, muital hal munnje man 
olu lea guokte geardde guokte? 




offiseara
 
[bissu čohkut; muittohallá bákčasiin muhto ii 
muitte]. 




oahpaheaddji
 
Don galggat čuožžilit go mon jearan. 





offiseara
 
[váivvašuvvan, čuožžila] Guokte ... geardde 
guokte ... Ale hal! ... lea guokte guokte! 




oahpaheaddji
 
Vai nu! Don it leat lohkan leavssuid! 




offiseara
 
[heahpana] Lean gal, muhto ... Mon dieđán got 
lea, muhto in máhte muitalit ... 




oahpaheaddji
 
Don áiggut mohkohallat! Don dieđát, muhto it 
máhte muitalit. Gal mon veahkehan du! 

[Son duhkoštallá Offiseara.] 




offiseara
 
Vuoi, bahá, man bahá! 




oahpaheaddji
 
Lea gal bahá go nu stuora bártnis eai leat alvvat ... 




offiseara
 
[givssiduvvon] Stuora bárdni, lean gal stuoris, mihá stuorit go dát bártnit; mon hal lean 
rávesolmmoš, lean beassan skuvllas... – [Dego 
moriheame.] – mon hal lean promoverejuvvon ... Manin mon lean dás dalle? Ingo mon leat 
promoverejuvvon? 





oahpaheaddji
 
Leat gal, muhto don fertet leat dás ja rávástuvvat, 
oainnat. Rávástuvvat ... Iigo leat riekta? 




offiseara
 
[bidjá gieđa čalmmiid ovdii] Lea gal, riekta lea, 
olmmoš galgá rávástuvvat ... Guokte geardde guokte... lea guokte, ja dan mon galggan 
duođaštit dávisteaddji duođaštusain, alimus 
duođaštus mii gávdno! Gula hal! ... okta geardde 
okta lea okta, nu lea maid guokte geardde guokte 
guokte! Danin go okta ášši gullá maid nubbái! 




oahpaheaddji
 
Duođaštus lea logihka lágaid mielde, muhto 
vástádus lea boastut! 




offiseara
 
Dat mii lea logihka lágaid mielde ii sahte leat 
boastut! Eango moai geahččal! Okta ovttas leat 
oktii, de maid guokte guovttis lea guktii! 




oahpaheaddji
 
Lea riekta dávisteaddji duođaštusa mielde. Muhto man olu lea dalle okta golbma geardde? 




offiseara
 
Lea golbma! 




oahpaheaddji
 
Dalle hal guokte geardde golbma maid livččii 
golbma! 





offiseara
 
[jurddašettiin] Ii gal, ii gal sáhte leat riekta... 
ii gal sáhte ... vai sáhttágo ... [čohkkeha 
morašmielain.] In, mon in leat vel rávástuvvan! 




oahpaheaddji
 
It leatge, it lahkage ... 




offiseara
 
Muhto man guhká mon galggan leat dás, dalle? 




oahpaheaddji
 
Man guhká dás? Jáhkátgo don áigi ja báiki gávdno obanassiige?... Daja áigi gávdno, de han 
don galggašit máhttit muitalit mii áigi lea! Mii lea 
áigi? 




offiseara
 
Áigi ... [Jurddaša.] Mon in máhte muitalit, muhto mon dieđán mii lea: Nu ahte mon dieđán man 
olu guokte geardde guokte lea, muhto in máhte 
muitalit! Máhttágo oahpaheaddji muitalit mii 
áigi lea? 




oahpaheaddji
 
Dieđusge! 




visot bártnit
 
Muital de! 




oahpaheaddji
 
Áigi? ... Ale vuos! [Bissu čuožžut čuvdi njunis.] 
 
Dan botta go mii hupmat áigi manná. De lea áigi 
juoga mii manná dalle go mon human! 




bártnaš

[čuožžila] Dal hupmá oahpaheaddji ja dan botta 
go oahpaheaddji hupmá, de mon manan; de hal 
mon lean áigi! [Manná.] 




oahpaheaddji
 
Lea riekta logihka lágaid mielde! 




offiseara
 
Muhto de han logihka lágat leat endorii, go Niillas guhte manai hal ii sáhte leat áigi. 




oahpaheaddji
 
Dat han maid lea riekta logihka lágaid mielde, 
vaikko lea endorii. 




offiseara
 
De han logihka lea endorii! 




oahpaheaddji
 
Orru gal leamen nu! Muhto jus logihka lea 
endorii, de han olles máilbmi lea endorii... ja 
dalle hal ieš biro galgá leat dás ja oahpahit din 
jallodagaid!... Ii go geasge leat jugástat, de mii 
vuolgit gálašit! 




offiseara
 
Dát lea posterus prius dahje jorggumáilbmi, danin go olmmoš galgá vuos gálašit ja dasto válddestit gálašanjugástaga! Boares hoavki! 





oahpaheaddji
 
Doavttir ii galgga leat allamielalaš! 




offiseara
 
Offisearan mu galgá gohčodit! Mon lean offiseara, ja mon in ipmir manin mon lean dás skuvlabártniid gaskkas guldaleame duššiságaid ... 




oahpaheaddji
 
[cuoigu čuvddiin] Mii galggaimet rávástuvvat!


*




karanteanameasttir
 
[sisa] Karanteana álgá! 




offiseara
 
Gea, die han leatge! Jurddaš ahte son diktá mu 
leat skuvlabeaŋkkas, vaikko mon lean promoverejuvvon! 




karanteanameasttir
 
Na manin don it vuolgge eret? 




offiseara
 
Daja dan! ... Vuolgit? Ii hal dat leat nu álki! 




oahpaheaddji
 
Ii leatge! Geahččal! 




offiseara
 
[Karanteanameastárii] Gájo mu! Gájo mu su 
čalmmiid ovddas eret! 





karanteanameasttir
 
Boađe fal!... Veahket min dánsut... Mii fertet 
dánsut ovdal go mii oččohallat njoammudávdii! 
Mii fertet! 




offiseara
 
Vuolgá go borjjasfanas dalle? 




karanteanameasttir
 
Vuohččan galgá borjjasfanas vuolgit!... Dalle 
šaddá čierrun dieđusge! 




offiseara
 
Álo čierrun: go boahtá, go vuolgá! ... Vulgot dal! 
[Sii vulget. Oahpaheaddji joatká jaska su 
oahpahusa.]


*
 

[Buhtesnieiddat, geat lea leamaš dánsenlanja 
olggobealde, vázzet šlundduhettiin kájá guvlui; Edith, guhte leai gáfestuvvan piano gurrii, čuovvula sin.] 




nieida
 
[Offiserii] Iigo leat oktage lihkolaš olmmoš dán 
paradiissas? 




offiseara
 
Lea gal, dot leaba easka náitalan? Jeara sudnos?!


*
 
 

[Easkanáitalan bárra sisa.] 




isit
 
[Eamidii] Mu lihkku lea rájá haga nu ahte sávan 
ahte mon jámášin ... 




eamit
 
Manin nu? 




isit
 
Danin go guovdu lihku lea siepman álgu vahágii; 
njiellá iežas dego dolla... ii sáhte buollit agibeaivve, ferte jáddat; dát loahpa gáddu jávkada 
mu lihku go lea stuorimus. 




eamit
 
De moai jápme ovttas, dál dakkaviđe! 




isit
 
Jápmit? Nu fal! Mon balan lihkus! Lea nu 
behtolaš! 

[Soai vázziba jávrri guvlui.]


*




nieida
 
[Offiserii] Eallin lea bahá! Surgat lea olbmuid 
dilli! 




offiseara
 
Geahča mat su gii boahtá! Son lea jábmevaččaid 
gaskkas dat gean eanemusat gáđaštit! [Čalmmeheapmi láidejuvvo sisa.] Son oamasta čuođi italialaš viesu; son oamasta visot vuonaid, luovttaid, 
gáttiid, vuvddiid, guliid jávrris, lottiid almmis, ja 
meahci ealibiid. Duhát olbmo láigot sus orohagaid ja beaivváš badjána su mearas ja luoitáda su 
riikkain ... 




nieida
 
Na muhto, váidala go son nai? 




offiseara
 
Váidala gal, muhto sus lea ášši, danin go son ii 
oainne! 




karanteanameasttir
 
Son lea čalmmeheapme! ... 




nieida
 
Su gean eanemusat gáđaštit! 




offiseara
 
Dál son galgá geahččat go fanas vuolgá, mas su 
bárdni lea mielde!


*




čalmmeheapme

Mon in oainne, muhto mon gulan! Mon gulan 
got áŋkurfággi geassása bodneláirri mielde dego 
go lea vuokka rohtteme olggos guolis ja cohki 
čuovvu mielde čoddagis bajás! ... Mu bárdni, mu 
áidna bárdni lea vuolgime amas riikkaide stuora 
meara mielde; mon in sáhte go čuovvut su mu 
jurdagiin ... dal mon gulan viljjiid gihčame... 

ja ... lea juoga mii libarda ja spittoda dego bassojuvvon biktasat báttis... njuoska njunnesihkaldagat várra ... ja mon gulan got rihčot ja snuđđot 
dego livčče čierrume... jus leat unna bárožat 
gádjaravdda vuostá dahje nieiddat gáttis... hilgojuvvon nieiddat... jeđđetkeahtes nieiddat... 
Mon oktii jerren mánás manin mearra lea sálttis ja mánná gean áhčči leai guhkes mátkkis 
vástidii dakkaviđe: mearra lea sálttis danin go 
mearraolbmát čirrot nu olu. Manin mearraolbmát čirrot nu olu? ... Danin, son vástidii, go sii 
álo leat vuolgime juosat ... Ja danin sii goikadit 
iežaset njunnesihkaldagaid stivlliin!... Manin 
olmmoš čierru go lea morašlaš, jerren mon vel 
ain? ... Danin, son logai, go čalbmeláset muhtumin fertejit bassojuvvot vai oaidná buorebut! ... 

[Fatnasis leat dál borjasat, ja suohčá eret; 
nieiddat gáttis sevvet njunnesihkaldagaiguin 
ja nuppi vuoru sihkkot gatnjaliid. Dal oidno 
ovdastivlli čohkas duođaštanmearka, rukses 
jorbadas vilges leavggas. Alice vástida ávvudettiin seavvimiin. ] 




nieida
 
[Offiserii] Maid diet leavga mearkkaša? 




offiseara
 
Mearkkaša ”juo”. Lealeutnántta ”juosátni” ruoksadasas, dego rukses váibmovarra, sárgojuvvon 
alit almmi vuostá! 





nieida
 
Got ”ii” de lea? 




offiseara
 
Lea alit dego billašuvvan varra alit varrasuonain ... muhto geahča got Alice ávvuda? 




nieida
 
Ja got Edith čierru! ... 




čalmmeheapme

Oaidnalit ja earránit! Earránit ja oaidnalit! Dat 
lea eallin ! Mon oaidnalin su etniin! Ja son vulggii! Bárdni leai ain mus; dál son vulggii! 




nieida
 
Iigo son hal boađe ruoktot! ... 




čalmmeheapme

Gii munnje hupmá? Mon lean gullan dan jiena 
ovdal, mu nieguin, mu nuorravuođas, dalle go 
geasselohpi álggii, go mon easka ledjen náitalan, go mu mánná riegádii; álo go eallimis leai 
modji gullen mon dan jiena, dego lulli viibmá, 
dego hárppá šuoŋat badjin, nu dego mon jáhkán 
eŋgeliid dearvvuohta lea juovlaijas ...


*
 
 


advokáhta
 
[sisa, manná čalmmeheami lusa ja savkala]. 






čalmmeheapme
 
Vai nu! 




advokáhta
 
Nu fal! [Nieidda lusa.] Dál don leat oaidnán visot, muhto it leat geahččalan bahámusa. 




nieida
 
Mii dat lea! 




advokáhta
 
Geardduheapmi ... Geardun! ... Máhca! Oažžut 
leavssu ođđasit! ... Boađe! 




nieida
 
Gosa? 




advokáhta
 
Du doaimmaide! 




nieida
 
Mat dat leat? 




advokáhta
 
Leat visot mas don balat ! Visot maid don it dáhto itge ferte! Lea luoitit, guođđit, vealtit, luohpat ... visot mii lea unohas, fasti, váivválaš ... 




nieida
 
Eaigo gávdno somás doaimmat? 




advokáhta
 
Šaddet somát go leat dahkkon ... 





nieida
 
Go eai šat leat ... Doaimmat leat gusto unohasat! 
Mii lea de somá? 




advokáhta
 
Somá lea suddu. 




nieida
 
Suddu? 




advokáhta
 
Mii galgá ráŋggáštuvvot, nu fal! Jus mus leamaš 
hávskes beaivi ja eahket, de mus lea biro biidnu 
ja heajos oamedovdu beaivvi maŋŋel. 




nieida
 
Man imaš! 




advokáhta
 
Nu lea ge, go mon lihkan iđđedis de mus lea 
oaivebávččas; ja de álgá geardduheapmi, bonjugeardduheapmi goitge. Nu ahte dat mii ikte eahkedis leai čáppa somá, fáhkkestaga, otne iđđedismuittus orru leamen fasti, gáfat, ovttageardán. 
Illu orru mieskame, ja illu cuovkana. Maid 
olbmot gohčodit ovdáneapmin šaddá álo álgu 
vuostegieđageavvamii. Mu eallima ovdáneamit 
leat munnje šaddan vásttosteapmin. Olbmot 
dovdet hal gamusteaset balu nuppiid olbmuid 
vuorbái; sii atnet vuoigatmeahttumin ahte vuorbi vuoruha soapmása, ja danin sii vigget dásset 

dili ja jorahit geđggiid geainnu ala. Čehppodat 
lea sorpmálaš, danin go dalle sáhttá jápmit nealgái!... Muhto, máhca du doaimmaide, dahje 
mon stevdnen du, ja mii mannat čađa buot golbma dási, okta, guokte, golbma! 




nieida
 
Máhccat? Plođouvdnii mas leai gállabáhti, mánáidbiktasat ... 




advokáhta
 
Nu fal! Otne lea stuora bassanbeaivi, mii galgat 
bassat visot njunnesihkaldagaid ... 




nieida
 
Vuoi, oktii vel? 




advokáhta
 
Olles eallin lea geardduheapmi ... Geahča oahpaheaddjái doppe siste... Ikte son promoverejuvvui, oaččui lágergierddu ja kanovdnabáhčimiid, 
beasai bajás alimusaid jovkui, ráđđejeaddji fátmmastii su ... ja otne son álgá skuvlii ođđasit, jearrá man olu lea guokte geardde guokte, ja nu son 
dahká dassá go jápmá... Muhto, boađe ruovttoluotta, dáppe lea du ruoktu! 




nieida
 
Ovdal mon gal jámán! 




advokáhta
 
Jámát? Dan gal it oaččo! Vuosttažettiin lea heahpat, dan mađe ahte rumaš šaddá bilkádussan ... 
šaddá suruheapmin! ... lea jápminsuddu! 




nieida
 
Ii leat nu álki leat olmmoš!


*




alla
 
Buorre!


*
 



nieida
 
Mon in máhca heahpadii ja duvdnái!... Mon 
dáhtun dohko bajás gos mon lean boahtán, 
muhto ... vuohččan galgá uksa rahppojuvvot vai 
mon beasan diehtit suollemasvuođa ... Mon háliidan uksa galgá rahppojuvvot! 




advokáhta
 
Dalle don fertet máhccat seamma luottaid mielde, čuovvut seamma luotta, ja gierdat visot ovddosmanu fasttiid, geardduhemiid, garvimiid, 
jievžamiid ... 




nieida
 
Dáhpáhuvvos, muhto vuohččan mon manan 
oktovuhtii ávdin meahccái vai čielgá mus oaivi!
Moai oaidnaletne! [Diktačeahppái.] Vuolgge mu 
fárrui! [Luoibman gullo mealgadis lávddi alde.] 
Vuoi, bahá! Vuoi, bahá! – Vuoi, bahá! 





nieida
 
Mii dat lea? 




advokáhta
 
Leat Heahpatnuori lihkoheamit! 




nieida
 
Manin sii váidet eanet otne go muđui? 




advokáhta
 
Danin go beaivváš báitá dáppe, danin go dáppe 
lea musihkka, dánsun, nuorravuohta! De sii 
dovdet sin gillámušaid olu bahábut. 




nieida
 
Mii fertet beastit sin! 




advokáhta
 
Geahččal! Oktii bođii beasti, muhto son návlejuvvui russii! 




nieida
 
Gii dan dagai? 




advokáhta
 
Visot sii geat ledje rievttalaččat! 




nieida
 
Geat sii leat? 




advokáhta
 
Itgo don dovdda buot rievttalaččaid? De gal beasat dovdat sin! 





nieida
 
Leatgo sii geat biehttalit dutnje addimis promošuvnna? 




advokáhta
 
Leat! 




nieida
 
De mon dovddan sin!


*
 

[Gáddi Gaskamearas. Gurut bealde ovdaravddas oidno vilges muvra, man duohken 
oidnojit oránšamuorat šattuiguin. Guovdu 
lávddi leat visttit ja Casino mas lea terássa. 
Olgeš bealde lea stuora koallaleadji ja guokte 
hoiganskearru. Lávddi olgeš bealde oidnosta 
alit mearra. 

  Guokte koallaguoddi állásat aváhaga 
rádjái, sudnos lea čáhppes ámadajut, gieđat 
ja rumaš gokko lea bivttashaga, soai čohkaheaba moraštettiin goappát bealde hoiganskearru. 

  Nieida ja Advokáhta lávddis.] 




nieida
 
Lea paradiisa! 




1. koallaguoddi

Lea helvet! 





2. koallaguoddi

Njealljelogigávcci gráđa suoivvanis! 




1. koallaguoddi

Vulgego jávrái? 




2. koallaguoddi

De boahtá poliisa! Ii leat lohpi gálašit dás! 




1. koallaguoddi

Iigo oaččo váldit šattu muoras? 




2. koallaguoddi

Ii gal, de boahtá poliisa. 




1. koallaguoddi

Muhto mon in dárjja bargat dán báhkkasis; mon 
guođán dása visot. 




2. koallaguoddi

De boahtá poliisa ja váldá du gitta! ... [Bodda.] 
Ja dasa lassin don šattat borramušaid haga ... 




1. koallaguoddi

Borramušaid haga? Mii geat bargat eanemusat, 
oažžut borrat unnimusat; ja riggát geat eai daga 
maidege eanemusat! ... Ii go dalle – jus galgá leat 
duohta – sáhte dadjat ahte lea vuoigatmeahttun? ... Maid dadjá Ipmiliid nieida dasa?


*
 





nieida
 
Mon lean sánehuvvan! ... Muhto daja, maid leat 
don dahkan go leat nu čáhppat ja du vuorbi nu 
garas? 




1. koallaguoddi

Maid mii leat dahkan? Mis leat geafes ja oba heajos váhnemat ... Leat várra ráŋggáštuvvon moddii! 




nieida
 
Ráŋggáštuvvon? 




1. koallaguoddi

Nu fal; ráŋggáškeahtes olbmot čohkahit Casinos 
ja borret gávcciid biepmuid oktan viinniin. 




nieida
 
[Advokáhtii] Leago duohta? 




advokáhta
 
Oba duohta! ... 




nieida
 
Du mielas ánssáša juohke olmmoš soames áigge 
fáŋgavuođa? 




advokáhta
 
Nu fal! 




nieida
 
Don maiddá? 





advokáhta
 
Mon maiddá! 




nieida
 
Leago duohta ahte rávkkit eai oaččo gálašit dáš 
mearas?


*
 
 


advokáhta
 
Lea; eai gárvvuiguinge! Dušše sii geat áigot 
iežaset heavahit eai dárbbaš máksit. Muhto sii 
suige cápmáhallet poliisalanjas! 




nieida
 
Eaigo sii sáhte vuolgit gálašit gili dobbelii, dohko olgolii? 




advokáhta
 
Ii gávdno báiki gos oažžu, visot lea giddejuvvon! 




nieida
 
Doppe gos lea rabas, mon jurddašan! 




advokáhta
 
Ii leat mihkkege rabas, visot lea giddejuvvon! 




nieida
 
Mearra maiddá, olles stuora ... 




advokáhta
 
Visot! Ii oaččo fatnasiin leat mearas ja boahtit 
gáddái almmá soamis čállá dan girjái ja váldá 
mávssu. Lea čábbát! 





nieida
 
Ii leat paradiisa! 




advokáhta
 
Ii leatge, jáhke mu! 




nieida
 
Manin olbmot eai vikka buoridit sin dilli ... 




advokáhta
 
Dan sii gal dahket, muhto visot buorideaddjit 
šaddet fáŋgalii dahje jallaid vissui ... 




nieida
 
Gii bidjá sin fáŋgalii? 




advokáhta
 
Visot rievttálaččat, visot rehelaččat ... 




nieida
 
Gii bidjá sin jallaid vissui? 




advokáhta
 
Sin iežaset moraš oaidnit doaivvuhisvuođa go 
leat rahčame! 




nieida
 
Ii go giige leat jurddašan ahte man nu suollemas 
suja dihte galgá leat nu got lea? 




advokáhta
 
Lea gal, sis geain lea buorre dilli, sii álo jurddašit 
nu! 





nieida
 
Ahte lea buorre nu got lea? ...


*




1. koallaguoddi

Ja dattege mii leat servodaga vuođuštus; jus ii giige buvttáše didjiide koala, de jáddá uvdna gievkkanis, kamiidna orohagas, mašiidna fabrihkas; 
de jáddet čuovggat gáhtas, gávppis, ruovttus; seavdnjatvuohta ja galmmasvuohta joksá din... ja 
danin mii bivastuvvat dego helvehis go guoddit 
čáhppes koalaid ... Mo Dii mávssahehpet min? 




advokáhta
 
[niidii] Veahket sin... [Bodda.] Ii juohkehažžii 
sáhte leat seamma buorre, dan gal ipmirdan, 
muhto sáhttá go leat dakkár erohus?? 




isit ja eamit
 
[vázziba lávddi nuppi beallái]


*
 



eamit
 
Itgo boađe speallat koarttaid? 




hearrá

In mon, ferten váccašit veahá vai sáhtán borrat 
eahkesmállásiid!


*
 
 





1. koallaguoddi

Vai sáhtát borrat eahkesmállásiid? 




2. koallaguoddi

Vai sáhtát ...?

[Mánát sisa; huiket balus go oidnet daid čáhppes bargiid.] 



*
 
 


1. koallabargi 

Sii huiket, go oidnet min! Sii huiket ... 




2. koallabargi 

Vuoi fánen juo! ... Mii fertet fargga ohcat ávjjuid 
ja čuohpadit dán mieska rupmaša. 




1. koallabargi 

Vuoi fánen juo! dajan mon nai! Fuoi!


*




advokáhta
 
[Niidii] Gal lea endorii! Eai hal olbmot leat nu 
heajut ... muhto ... 




nieida
 
Muhto ...? 




advokáhta
 
Muhto hálddahus ...  





nieida
 
[čiehká ámadajus ja vuolgá] Ii dát leat paradiisa! 




koallabargi

Ii leatge, lea helvet! 
[Fiŋgála báktehoallu. Guhkes ruoná bárut 
jorret hoalu sisa; ovdaravddas sugada ruksesmálejuvvon jietnadoappal báru alde, muhto 
doappal ii čuoja easka das gos galgá. 

  Biekkaid musihkka. Báruid musihkka. 
Nieida ja Diktačeahppi.] 




diktačeahppi
 
Gosa leat mu dolvon? 




nieida
 
Guhkás eret olbmománáid japmamis ja luoibmamis, olggumus máilmmi merrii, dán báktehollui maid mii gohčodit Indrá Bealljin, gos almmi oaivámuš muitaluvvo guldalit jábmevaččaid 
váidalusaid! 




diktačeahppi
 
Got? Dás? 




nieida
 
Itgo oainne ahte báktehoallu lea dego skálžu? 
Dan gal oainnát. Itgo dieđe ahte du beallji lea 
maiddái dego skálžu? Don dieđát, muhto it leat 
jurddašan dan. [Váldá bajás skálžžu gáttis.] Itgo 
don leat mánnán doallan skálžžu bealji vuostá 

ja guldalan... gullan du váimmu vara johtime, 
du jurdagiid birrajohtima du vuoigŋamiid siste, 
ja go duháhiid unna gollan suonažiid lea botkkodan du goruda seallain ... Dan don gulat unna 
skálžžoža siste, mii de ii gullo dan stuora! ... 




diktačeahppi

[guldala] In gula eará go biekka šuva ... 




nieida
 
De mon lean dan dulka! Guldal! Biekkaid váidámušaid. 
[Lohká go musihkka gullo vuollegaččat.] 
Riegádan almmi balvvaid siste 
vuojehalaimet mii Indrá álddagasain
vulos mođas eatnanspábbii ...
Bealdduid suoinnit duolvvidedje min julggiid;
máđijaid mođi, gávpogiid suovaid, bahás 
vuoiŋŋanasaid, biebmohájaid ja viidnehájaid fertiimet mii gierdat ...
Stuora meara alde mii guhkuhalaimet ja 
oaččuimet áimmu min geahppáide, ramssuimet min dolggiid, ja basaimet min julggiid. 
Indrá, almmi oaivámuš,
gula min!
Gula go mii šuohkkit!
Eanan ii leat buhtis, eallin ii leat buorre, olbmot eai bahát, eaige buorit. 

Sii ellet nu got ellet, ovtta beaivvi ain hávil. 
Muolddu bártnit vázzet muolddus, 
muolddus šaddan, muoldun šaddet. 
Julggiid maiguin dulbmot sii ožžot, 
muhto eai sojiid. 
Mohtun sii šaddet, leago sin sivva vai du?


*




diktačeahppi
 
Oktii mon gullen ... 




nieida
 
Jaska! Biekkat lávlot ain! 
[Lohká go musihkka gullo vuollegaččat.] 
Biekkat, mii almmi mánát, 
doalvut olbmuid váidámušaid. 
Gullet don min 
suovvabohccis čakčaeahkedis, 
muvrauvnna luŋkkain, 
láserágus, 
go arvi čierui dáhkkeplođuide, 
dahje dálveeahkedis 
muohtabeahcevuovddis 
bieggamearas 
gullet don biehkuma ja luoibmama 
borjasiin ja báttiin ...
Mii leat dat, mii biekkat,
áimmu mánát, 
geat olbmo ráttis 

man čađa mii leat mannan,
leat oahppan biinnu nuohtaid ... 
Buohcci lanjas, soahtebealddus, 
mánáid gámmáriin eanemusat, 
gos easkariegádan mánát ludjot, 
luibmet, bárgot
bákčasa dihte go sii leat.
Mii dat leat, mii biekkat,
geat šuvvat ja bossut
vuoi! vuoi! vuoi!


*




diktačeahppi

Mon orun ovdal gullan ... 




nieida
 
Jaska! Bárut lávlot. 
[Lohká go musihkka gullo vuollegaččat.] 
Mii dat leat, mii bárut,
geat sugadit biekkaid
ráfái!
Ruoná suhkosat, mii bárut; 
leat dego dola njuokčamat; 
njuoskasat mii leat, ja sáltát. 
Jáddadeaddji, bulleheaddji, 
basadeaddji, gálašeaddji, 
buvttadeaddji, sahkkeheaddji. 
Mii, mii, bárut, 
geat sugadit biekkaid 
ráfái! 





nieida
 

*
 
 
Behtolaš bárut ja oskkáldasmeahttumat; visot 
mat eatnamis eai boldojuvvo, heavahuvvojit – 
báruide. – Geahča dá. [Čujuha ruskaleadjái.] 
Geahča maid mearra lea rivvon ja duššadan... 
Fanasnjunnegovvosat leat áidna mat leat báhcan 
vudjon fatnasiin... ja namat: Vuoiggalašvuohta, 
Ustitvuohta, Golli Ráfi, Doaivva – lea áidna mii 
lea báhcán Doaivagis... behtolaš Doaivagis!... 
stákkut, áŋut, ávskárat! Ja gea: heaggagovddohat ... gájui iežas, muhto divttii heađálačča heavvanit! 




diktačeahppi

[ohcá ruskaleajis] Vuoiggalašvuohta nammasaš 
skiippa nammagalba lea dás. Seamma fanas mii 
vulggii Čáppaluovttas ja man mielde leai Čalmmeheami bárdni. Lea gusto vudjon! Ja mielde 
leai maiddái Alice irgi, Editha doaivvuhis ráhkisvuohta. 




nieida
 
Čalmmeheapme? Čáppaluokta? Dan mon 
lean gal niegadan. Ja Alice irgi, fasttes Edith, 
Heahpatnuorri ja karanteana, rišša ja karbola, 
promošuvdna girkus, advokáhta kantuvra, manahat ja Viktoria, šaddi šloahtta ja Offiseara ... 
Dan mon lean niegadan ... 





diktačeahppi

Dan mon lean máinnastan oktii! 




nieida
 
De don dieđát mii máinnas lea ... 




diktačeahppi

De mon dieđán mii niehku lea ... Mii lea máinnas? 




nieida
 
Ii leat duohta, muhto eanet go duohta ... ii leat 
niehku, muhto niegut gozidettiin ... 




diktačeahppi

Ja olmmošmánát jáhkket ahte mii diktačeahpit 
dušše leaikkastallat ... hutkat ja gekset! 




nieida
 
Buorre lea dat, ustibažžan, muđui hal máilbmi 
šattašii ávdin movttiidahttima haga. Buohkat 
livčče veallaheame gávvut geahččame bajás albmái; ii giige geavahivčče ploga, ii goaivvu, ii heavvala iige guohki. 




diktačeahppi

Nu don cealkkát dál, Indrá nieida, don gii belohahkii gulat dohko bajás ... 




nieida
 
Don gal oaččut nuktalit mu; mon lean leamaš 
ilá guhká dáppe vuollin ja gálašan stánžžis dego 

don... Mu jurdagat eai šat loktan; láiri sojiin... 
muoldu julggiin... ja mon ieš – [Lokte gieđaid 
bajás.] – mon vuojun, vuojun... Veahket mu, 
áhčči, almmi Ipmil! [Jaska.] Mon in šat gula su 
vástádusa! Albmi ii guotte jiena su baksamiin 
mu bealji skálžui ... silbasuotna lea boatkanan ... 
Vuoi, mon lean vavdan eatnamii! 




diktačeahppi

Áiggutgo don loktanit ... fargga? 




nieida
 
Nu fargga go mon lean boaldán ruskkaid ... danin go meara čáhci ii buhtis mu. Manin don nu 
gažat? 




diktačeahppi

Danin go ... mus lea rohkadallan ... rohkadallančálus ... 




nieida
 
Makkár rohkadallančálus ... 




diktačeahppi

Olmmošvuođa rohkadallančálus máilmmi 
ráđđejeddjiide, čállojuvvon niegadeaddjis! 




nieida
 
Gii geige? ... 




diktačeahppi
 
Indrá nieida ... 





nieida
 
Máhtátgo lohkat du divtta? 




diktačeahppi
 
Máhtán. 




nieida
 
Loga de! 




diktačeahppi
 
Buoret jus don! 




nieida
 
Gos mon dan logan? 




diktačeahppi

Mu jurdagiin, dahje dás! 

[Addá bábirrulla.] 




nieida
 
Buorre, de mon logan dan! 
[Váldá vuostá báhpira, muhto lohká bajil.]


*




nieida
 
”Manin don riegádit bákčasiin, 
manin don givssidat eatnát, 
olmmošmánná, goas don attát 
sutnje eatni ilu, 
iluid illu?
Manin don morihat eallimii, 

manin don dearvvahat čuovgga, 
bahá jienain ja bákčasiin?
Manin don it moddje eallimii, 
olmmošmánná, go eallima attáldat 
galgá hal leat illu ieš ? 
Manin mii riegádit dego ealibat,
mii geat leat ipmila čearddas ja olbmo sogas? 
Vuoigŋa gáibidii eará hámi go dán mii
lea varas ja duolvvas!
Galgá go Ipmila govva lonuhit bániid ...”
... Jaska! diehtemeahttun... govva ii galgga 
láitit meastára!
Eallima čuolmma ii leat giige vel čoavdán! ... 
”Ja de álgá vázzindoaibma
boaldi ruvssuid ja šattuid badjel,
geđggiid badjel;
jus muhtumin lea geinnodat,
de lea gildojuvvon geaidnu;
jus čoakkát rási, dakkaviđe beasat diehtit ahte 
soames eará oamasta dan;
jus bealdu bisseha du mátkki,
ja don fertet mannat ovddos,
de don duolmmut nuppi olbmo šattuid; 
nuppit de dulbmot du šattuid,
vai erohus šaddá unnit!
Juohke ilu maid don návddašat,
dahká earáide morraša,
muhto du moraš ii daga geasage ilu, 
danin lea dat moraš morrašii! 

Ja nu lea du mátki jápmimii,
mii dađe bahábut šaddá nuppiide láibin!” 
–––
Leago dat nu don áiggut lahkanit, eatnama 
bárdni, oaivámuša ...? 




diktačeahppi

Got galgá eatnama bárdni gávdnat
sániid mat leat nu čuovgadat, buhttásat, geahppadat, ahte loktanivčče eatnamis ... 
Ipmilmánná, sáhtátgo jorgalit min váidámuša 
dan gillii maid Jápmemeahttun buoremusat ipmirda? 




nieida
 
Dan gal sáhtán! 




diktačeahppi

[oaivvilda doabbala] Mii dos govddoda? ... 
Doappal? 




nieida
 
Nu fal! 





diktačeahppi

Orru dego geahpis mas lea guoggomas! 




nieida
 
Leat meara fávttat. Go orru šaddame váralaš, de 
dat lávlu. 





diktačeahppi

Mon orun atnime ahte mearra áhcá ja bárut ihtet ... 




nieida
 
Imaš ii leat! 




diktačeahppi

Vuoi! Mii lea? Skiipa ... skeari dobbelis. 




nieida
 
Mii skiippaid hal dat lea? 




diktačeahppi

Mon jáhkán, lea gobmiidskiipa. 




nieida
 
Mii dat lea? 




diktačeahppi
 
Girdi Hollándalaš. 




nieida
 
Datgo? Manin dat ráŋggáštuvvo nu garrasit, ja 
manin ii boađe gáddái? 




diktačeahppi

Danin go sus ledje čieža gudnehis eamida. 




nieida
 
Ráŋggáštuvvogo son danin? 




diktačeahppi
 
Nu fal! Visot rievttálaččat dubmeje su ...





nieida
 
Imaš máilbmi! ... Got su sáhttá gádjut? 




diktačeahppi
 
Gádjut? Olmmoš galgá váruhit gádjumis ...
 


nieida
 
Manin? 




diktačeahppi

Danin go... Ii leatge Hollándalaš? Lea dábálaš 
skiipa mii lea heahtedilis!... Manin doappal ii 
gullo dal? ... Geahča mearra loktana, alla bárut; 
fargga moai moskkohalle báktehollui!... Dál 
čuodjá skiipabiellu! – Fargga mii oažžut vel ovtta 
fanasnjunnegovvosa... Čuorvvo, doappal, doaimmat du virggi, fáktejeaddji ... 

[Doappal lávlu njealjejietnasaččat viđa-guđanuohta, mii lea dego mierkká bossunčuojanasa jietna.] ... 
Fanasveahka seavvá midjiide ... muhto min ieža 
heavvanit! 




nieida
 
It don ohcal bestojumi? 




diktačeahppi

Ohcalan gal, muhto in dál ... inge čázis!


*
 





fanasveahka

[lávlot njealjejietnasaččat] Kristusa Kyria! 




diktačeahppi

Dál sii čurvot; ja mearra čuorvu! Muhto ii giige 
gula. 




fanasveahka

[dego ovdal] Kristusa Kyria! 




nieida
 
Vázzime čáhcegierraga alde? Lea dušše okta gii 
dan dahká – Biehtár, lássát, eai leat, danin go son 
vuojui dego geađgi ... 

[Vilges čuovgadas oidno mearas.] 




fanasveahka

Kristusa Kyria! 




nieida
 
Leago dát Son? 




diktačeahppi

Son dat lea, son gean návlejedje russii ... 




nieida
 
Manin – muital munnje, manin su návlejedje russii? 




diktačeahppi

Danin go son áiggui beastit sin ... 





nieida
 
Geat – mon lean vajálduhttán dan – geat návlejedje su russii? 




diktačeahppi
 
Visot rievttalaččat 




nieida
 
Makkár imaš máilbmi! 




diktačeahppi

Mearra loktana! Seavdnjat joksá min... Biegga 
garrá ...


*
 
 


fanasveahka

[huikkáda]. 




diktačeahppi

Fanasveahka huiká balus, go sii oidnet sin beasti... Ja dal... sii njuikot merrii, balu dihte sin 
beastái ... 




fanasveahka

[huikkáda vel oktii]. 




diktačeahppi

Dál sii huiket go galget jápmit! Huiket go riegádit ja huiket go jápmet! 
[Alla bárut orrot heavaheame sin geat lea
 báktehoalus .] 






nieida
 
Jus mon livččen vissis dat lea skiipa ... 




diktačeahppi

Duohtavuođas ... mon in jáhke lea skiipa... lea 
guovttegeardásaš viessu, mas leat muorat olggobealde ... ja ... telefovdnadoartna ... doardna mii 
olaha balvvaide ... Lea ođđaáigásaš Babela doardna, mii sádde streaŋggaid dohko bajás – ja 
muitala bajibuččaide ... 




nieida
 
Mánná, olmmošjurdda ii dárbbaš metállastreaŋggaid johtimii;... oskkolačča rohkadallamat bahkkejit máilmmiid sisa... De han gusto 
ii leat Babela doardna, don hal háliidat fallehit 
almmi, de fállet rohkadallamiin! 




diktačeahppi

Ii hal dat leat viessu ... iige telefovdnadoardna ... 
itgo oainne? 




nieida
 
Maid don oainnát? 




diktačeahppi

Mon oainnán roavi, militeara hárjehallanroavi ... 
dálvebeaivváš báitá dievvái girku duohken ja 
doartna guhkes suoivvan oidno muohttaga 
alde ... dál boahtá soalddatveahka lávkkodettiin 
roavis; sii lávkot dordnii, bajás čohkkii, dal sii 

leat ruossas, muhto mon orun dovdame, ahte 
vuosttas guhte duolmmasta vuoncávarrása, ferte 
jápmit ... dal sii lahkanit... korporála guhte lea 
ovddimusas... haha! ihtá balva mii johtá roavi 
badjel, ja beaivváža meaddel dieđusge ... ja dal 
jávkkai visot... balvva čáhci jáddadii beaivváža 
dola! – Beaivváža čuovga dagai doartna sevdnjesgova, muhto balvva sevdnjesgovva hávkadii 
doartna sevdnjesgova ... 

[Dan botta go badjelis lea muitaluvvon lea 
lávdi fas rievdan teáhtera manahahkan.] 




nieida
 
[Uksafáktii] Leago lordkansler vel boahtán? 




uksafákta
 
Ii leat! 




nieida
 
Nas dekánat? 




uksafákta
 
Eai leat! 




nieida
 
Gohčo daid boahtit, dál dakkaviđe, uksa galgá 
rahppojuvvot ... 




uksafákta
 
Leago nu deaŧalaš? 

 



nieida
 
De lea! Olbmot ávaštit ahte máilmmi čuolmma 
čoavddus lea doppe vuorkkás!... Gohčo lordkanslera ja dan njealji fakultehta dekánaid dohko! 




uksafákta
 
[njurggáda]. 




nieida
 
Ja ale fal vajálduhte lásečeahpi geas lea diamánta, 
danin go muđui ii šatta mihkkege! 




TEÁHTERA VEAHKA

[sisa gurut bealde dego čájálmasa álggus].


*




offiseara
 
[sisa seainnis riidenjáhkain ja sylinderiin ruvsugihppu gieđas, erenoamáš ilolaš] Viktoria! 




uksafákta
 
Nisu boahtá fargga! 




offiseara
 
Buorre! Vávdno vuordá, borramušat beavddis, 
šámpanja jieŋaid siste... Oaččungo mon fátmmastit du, buorre nisu. [Fátmmasta Uksafávtta.] 
Viktoria!


*
 
 



NISSONJIETNA

[badjin, lávlu] Mon lean dáppe! 




offiseara
 
[vuolgá vázzit] Buorre! Mon vuorddán.


*




diktačeahppi

Mon orun vásihan dan ovdal ... 




nieida
 
Mon maiddái. 




diktačeahppi

Vai leango mon niegadan? 




nieida
 
Dahje máinnastan? 




diktačeahppi
 
Dahje máinnastan. 




nieida
 
De don dieđát mii máinnas lea. 




diktačeahppi

De mon dieđán mii niehku lea. 




nieida
 
Munnje orru dego moai ovdal letne hupman dán 
ládje. 





diktačeahppi

De don gal sáhtát ávaštit mii duohtavuohta lea! 




nieida
 
Dahje niehku! 




diktačeahppi
 
Dahje máinnas!


*
 

[Lordkansler. Teologiija, filosofiija, medisiinna ja juridihka dekánat.] 




lordkansler

Lea uksa jearaldahkan dieđusge! – Maid Teologiija fakultehta dekána oaivvilda? 




teologiija fakultehta dekána
 
Mon in oaivvil, mon oskkun ... credo ... 




filosofiija fakultehta dekána
 
Mon oaivvildan ...




medisiinna fakultehta dekána
 
Mon dieđán ... 




juridihka fakultehta dekána
 
Mon eahpidan, dassá go oaččun duođaštusaid ja 
vihtaniid! 




lordkansler

Dal sii fas digaštallet! ... Maid Teologiija jáhkká? 

 



teologiija fakultehta dekána
 
Mon jáhkán ahte dát uksa ii oaččo rahppojuvvot, 
go dan duohken lea váralaš duohtavuohta ... 




filosofiija fakultehta dekána
 
Duohtavuohta ii leat goassege váralaš. 




medisiinna fakultehta dekána
 
Mii lea duohtavuohta? 




juridihka fakultehta dekána
 
Dat mii sáhttá duođaštuvvot guvttiin vihtaniin. 




teologiija fakultehta dekána
 
Guvttiin behtolaš vihtaniin sáhttá visot 
duođaštuvvot – láhkajorggohallái. 




filosofiija fakultehta dekána
 
Duohta lea viisodat, ja viisodat, diehtu lea filosofiija... Filosofiija lea diehtaga dieđa, dieđuid 
diehtu, ja eará diehtagat leat filosofiija bálvaleaddjit. 




medisiinna fakultehta dekána
 
Áidna dieđa lea luonddudieđa, filosofiija ii leat 
dieđa. Leat dušše árvádusat. 




teologiija fakultehta dekána
 
Buorre! 




filosofiija fakultehta dekána
 
[Teolii.] Don dajat buorre! Mii dat don jur leat? 
Don leat dieđu árbevašálaš, don leat diehtaga 

vuostegeahči, don leat oahppameahttunvuohta 
ja seavdnjatvuohta ... 




medisiinna fakultehta dekána
 
Buorre! 




teologiija fakultehta dekána
 
[Medisii.] Don dajat buorre, don, guhte it oainne 
guhkibui go njunni olaha stuoridanláses, don 
guhte dušše jáhkát du behtolaš áiccuide, du 
čalbmái ovdamearkka dihte, mii sáhttá oaidnit 
guhkás, lahka, leat oainnu haga, oaidnit heajut, 
skielgut, ovttageardánit, ivnniid haga, ruoksada 
haga, ruoná haga ... 




medisiinna fakultehta dekána
 
Hoavki! 




teologiija fakultehta dekána
 
Ásen! 

[Riiddáskit.] 




lordkansler

Jaska! Ii hal nubbi garjá galgga čuoggut nuppi 
garjjá čalmmi. 




filosofiija fakultehta dekána
 
Jus mon galggašin válljet juoppá sudnos, teologiija dahje medisiinna, de mon vállješin – in goappáge! 





juridihka fakultehta dekána
 
Ja jus mon galggašin leat duopmár din golbmasa 
badjel, de mon dubmešin – din buohkaid! ... Dii 
hal ehpet soabat goassege, ja ehpet lea goassege 
dahkan dan. – Áššái fas! Mii lea lordkanslera 
oaidnu uvssa birra ja dan rahpamii? 




lordkansler

Oaidnu! Mus ii leat oaidnu. Ráđđehus lea dušše 
mu nammadan geahččat bearrái ahte dii ehpet 
doaje gieđaid ja julggiid nuppiineaset universitehta ossodagas ... dalle go dii oahpahehpet nuoraid. Oaidnu? Mon gal váruhan atnit oainnuid; 
oainnut vuosttalduvvojit dakkaviđe – vuosttaldeaddjis dieđusge!... Eatgo mii dal raba uvssa, 
vaikko vel čiegašii váralaš duohtavuođa? 




juridihka fakultehta dekána
 
Mii lea duohtavuohta? Mii lea duohtavuohta? 




teologiija fakultehta dekána
 
Mon lean duohtavuohta ja eallin ... 




filosofiija fakultehta dekána
 
Mon lean dieđuid diehtu ... 




medisiinna fakultehta dekána
 
Mon lean áiddolaš diehtu ... 




juridihka fakultehta dekána
 
Sii riiddáskit.]
 


*
 



nieida
 
Nuoraid oahpaheaddjit, heahpanehket! 




juridihka fakultehta dekána
 
Lordkansler, ráđđehusa sáttaolmmoš, oahpaheddjiid njunuš, ráŋggáš dán nissona rihkkuma! Son lea gohččon din heahpanit, mii lea 
badjelgeahččanvuohta, ja son lea gohčodan din 
hárdálasat, juonalaččat nuoraid oahpaheaddjin, 
ja dakkár sáhka lea hárdálas. 




nieida
 
Vuoi nuorat, rávkkit! 




juridihka fakultehta dekána
 
Son morašta nuoraid, ja de han lea guoddaleami 
min. Lordkansler, ráŋggáš su rihkkuma! 




nieida
 
Nu fal, mon sivahalan din, din buohkaid, go dii 
gilvibehtet eahpádusa ja soahpameahttunvuođa 
nuoraid millii. 




juridihka fakultehta dekána
 
Gullet, ieš son hal gilvá eahpádusa min luohtehahttivuhtii nuoraide, ja de son sivahallá min, 
ahte mii gilvit eahpádusa. Iigo dat leat lágahis 
doaibma, jearan mon buot rievttalaččain?


*
 
 




buot rievttalaččat
 
De lea, lea gal lágaheapme. 




juridihka fakultehta dekána
 
Buot rievttalaččat leat dubmen du! – Mana ráfis 
vuoittuin! Muđui ... 




nieida
 
Mu vuoittuin? – Muđui? Muđui maid? 




juridihka fakultehta dekána
 
Muđui don geađgáduvat. 




diktačeahppi

Dahje russii návlejuvvot. 




nieida
 
Mon vuolggán. Čuovo mu, ja don čoavddát 
čuolmma! 




diktačeahppi
 
Man čuolmma? 




nieida
 
Maid son oaivvilda ”mu vuoittuin”? ... 




diktačeahppi

Doaivumis ii maidege. Mii gohčodit dan hupman. Son humai. 




nieida
 
Muhto son bilkidii mu issorasat! 





diktačeahppi

Danin son hal dajaige dan... Olbmot leat dakkárat.


*




buot rievttalaččat
 
Illu! Uksa lea rahppojuvvon. 



*
 
 


lordkansler


Mii leai uvssa duohken? 




lásečeahppi

Mon in oainne maidege. 




lordkansler

Son ii oainne maidege, dan gal ádden! ... Dekánat! Mii leai uvssa duohken? 




teologiija fakultehta dekána
 
Ii mihkkege! Dat lea máilmmi čuolmma čoavddus ... Ii mastege sivdnidii Ipmil álgoálggus almmi ja eatnama. 




filosofiija fakultehta dekána
 
Ii mastege šatta ii mihkkege. 




medisiinna fakultehta dekána
 
Dušši! Ii leat mihkkege. 






juridihka fakultehta dekána
 
Mon eahpidan. Ja dás lea behtolašvuohta. Mon 
bivddán veahki buot rievttalaččain? 




(diktačeahpi) nieida
 
Geat leat rievttalaččat? 




diktačeahppi

Daja dan, gii diehtá. Buot rievttalaččat leat dávjá 
dušše okta olmmoš. Otne lean mon ja mu joavku, ihttin leat don ja du joavku. – Dasa nammaduvvo, dahje rievtti mielde, dasa olmmoš ieš 
nammada iežas.


*




buot rievttalaččat
 
Mii leat beahtáhallan! 




lordkansler

Gii lea beahttán din? 




buot rievttalaččat
 
Nieida! 




lordkansler

Sáhttá go nieida muitalastit maid son lea oaivvildan dáinna uksarahpamiin? 




nieida
 
In gal, buorit ustibat! Jus mon dan dagašin, de dii 
ehpet jáhkáše. 





medisiinna fakultehta dekána
 
Doppe hal ii leat ii mihkkege. 




nieida
 
Don dadjet dan. – Muhto don it ipmirdan maidege! 




medisiinna fakultehta dekána
 
Dušši lea su sáhka. 




buohkat

Dušši! 




nieida
 
[Diktačeahppái] Surgat lea sin dilli. 




diktačeahppi
 
Leago duohta? 




nieida
 
Álo duohta. 




diktačeahppi

Leago surgat maid rievttalaččaid dilli? 




nieida
 
Várra sin dilli eanemusat. 




diktačeahppi

Dan njealji fakultehta maiddá? 




nieida
 
Daid maid, ja daid erenoamážit! Njeallje oaivvi, 

njeallje dovddu, ovtta gorudis! Gii lea sivdnidan 
dakkár monstera? 




buohkat

Son ii vástit! 




lordkansler

Cábmet su! 




nieida
 
Mon lean vástidan. 




lordkansler

Gullet, son vástida. 




buohkat

Cábmet su! Son vástida. 




nieida
 
Juogo son vástida, dahje ii; cábmet su! ... Boađe, 
Einnosteaddji, mon galggan – guhkkin dás eret! 
– muitalit dutnje vástádusa – muhto ávdin meahcis, gos ii giige gula munno, iige oainne munno! 
Danin go ...


*
 
 


advokáhta
 
[oidnosii, dolle Nieidda gihtii] Leatgo don vajálduhttán du doaimmaid? 




nieida
 
In heađisge, muhto mus leat alit doaimmat. 






advokáhta
 
Ja du mánná? 




nieida
 
Mu mánná? Mii vel? 




advokáhta
 
Du mánná čuorvu du. 




nieida
 
Mu mánná! Vuoi, mon lean čadnon eatnamii! ... 
Ja dát givssádus mu ráttis, dát duski ... mii dat 
lea? 




advokáhta
 
Itgo don dieđe? 




nieida
 
In fal! 




advokáhta
 
Lea heajos oamedovdu. 




nieida
 
Leago heajos oamedovdu? 




advokáhta
 
Lea! Ja heajos oamedovddu oažžu go heajut dikšu iežas doaimmaid, juohke ilu maŋŋá, 
maiddái vigihis ilu, jus juo gávdnoše vigihis ilut, 
maid gal in jáhke; ja maŋŋel juohke gillámuša 
maid lea dagahan nubbái. 





nieida
 
Ja dasa ii gávdno veahkki? 




advokáhta
 
Gávdno, muhto dušše okta! Duohtan dahkat 
iežás doaimmaid ... 




nieida
 
Don leat dego ieš biro, go don máinnašat sáni 
doaimma! – Muhto go lea dego mon gean leat 
guokte doaimma duohtan dahkat? 




advokáhta
 
De dahká duohtan nuppi, ja de maŋŋil nuppi! 




nieida
 
Alimusa vuohččan ... danin, geahča bearrái mu 
máná, don, de mon dagan duohtan mu doaimma... 




advokáhta
 
Du mánná gillá ohcaleami dihte ... dieđátgo don 
ahte olmmoš gillá du dihte? 




nieida
 
Dal ráfehuhttet mu sielu... bieđganii ja gaiku 
guovtti guvlui! 




advokáhta
 
Leat eallima smávva soahpameahttunvuođat, 
oainnat! 





nieida
 
Vuoi, got gaiku!


*




diktačeahppi

Jus don ávaštit got mon lean juohkán morraša ja 
billašumi go lean čuvvon mu gohččuma, fuomáš 
gohččuma, mii lea alimus doaibma, itgo de 
dolleše mu gihtii! 




nieida
 
Manin? 




diktačeahppi

Mus leai áhčči guhte dorvvastii munnje, áidna 
bárdnin, guhte galggai joatkit su gávpedoaimma... Mon gárgidin gávpeoahpahagas ... Mu 
áhčči moraštii jámas. Mu eadni háliidii mu 
šaddat oskkolažžan... mon in sáhttán šaddat 
oskkolaš ... son hilggui mu... Mus leai ustit gii 
doarjalii mu heađi garra áiggiid ... Mu ustit leai 
dego tyránna sin vuostá geaidda mon dollen 
ságaid ja lávlon. Mon fertejin njeaidit mu ustiba 
ja buorredahkki vai mon beasttán mu sielu! Dan 
rájes mus ii leat šat leamaš ráfi; olbmot lohket 
mu leat gudneheapmin, boalgan, ii ábut vaikko 
mu oamedovdu dadjá: don leat bargan riekta, 
muhto nuppi vuoru dadjá oamedovdu: don leat 
bargan boastut! Dakkár lea eallin. 



*
 



nieida
 
Čuovo mu mielde ávdin meahccái! 




advokáhta
 
Du mánná! 




nieida
 
[geažida buohkaide geat leat das] Dá leat mu 
mánát! Okta ja okta leat sii siivvut, muhto jus 
leat ovttas, de sii riidalit ja šaddet birot ... Báhcet 
dearvan!


*
 

[Šloahta olggobealde; seamma čiŋat go 1. govvádallamis 1. oasis. Muhto eatnamis šloahtta 
šiljus leat dál rásit (Alit ádjárássi, Aconitum). Šloahta dáhkis bajimusas čuovgga alde 
oidno Chrysanthemumurbi luotkaneami. 
Šloahttalásiin čuvget gintalat. 

  Nieida ja Diktačeahppi.]


*




nieida
 
Ii leat šat nu guhká dasa, go mon dola vehkiin 
galggan loktanit áibmui fas... Dii gohčodehpet 
dan jápmimin ja dan dii balus lahkanehpet. 




diktačeahppi

Ballu dasa maid eat dieđe. 





nieida
 
Maid dii dovdabehtet. 




diktačeahppi
 
Geat dan dovdet? 




nieida
 
Buohkat! Manin dii ehpet jáhke din profehtaide? 




diktačeahppi

Profehtaid leat olbmot álo eahpidan; got dat nu 
lea? – Ja ”jus Ipmil cealká, manin olbmot eai de 
oskko”? Su duohta fámu ii sáhte vuosttaldit! 




nieida
 
Leatgo don álo eahpidan? 




diktačeahppi

In leat! Mus leamaš vissisvuohta máŋgii; muhto 
veaháš áigge geažes dat vulggii, dego niehku go 
moriha! 




nieida
 
Ii leat álki leat olmmožin! 




diktačeahppi

Don dieđát ja dovddastat dan? ... 




nieida
 
Nu fal! 




diktačeahppi

Gula! Iigo lean Indrá guhte oktii sáddii su bártni 
deike vulos guldalit olmmošgotti váidámušaid? 





nieida
 
De leaige! Got son váldojuvvui vuostá? 




diktačeahppi

Got son doaimmahii virggis? go vástádus lea jearaldat. 




nieida
 
Go vástida nuppiin jearaldagain ... Ii go olbmuid 
dilli buorránan maŋŋel su galledeami eatnamis? 
Vástit duođalaččat! 




diktačeahppi

jus buorránii?... Veahá, hui veahá!... Muhto, 
dan sadjái go jearan: Muital munnje čuolmma 
čovdosa? 




nieida
 
Nu fal! Muhto manin? Don hal it jáhke munnje! 




diktačeahppi

Dutnje mon gal jáhkán, danin go mon dieđán gii 
don leat! 




nieida
 
Na nu, gal mon muitalan!

Áiggiid iđida ovdal go beaivváš báitigođii, manai Brama, ipmillaš eamifápmu, ja divttii iežás 
dájuhuvvot Majai, máilmmi eadnái, laskat. Ja go 
ipmillaš eamiávnnas guoskkai eatnanávdnasii de 
šattai almmi sudduijorraleapmi. Máilbmi, eallin 

ja olbmot leat dasto dušše gopmit, čuovga, niehkogovva ... 




diktačeahppi
 
Mu niehku! 




nieida
 
Duohtaniehku!... Muhto, vai galget bestojuvvot eatnanávdnasis, ohcet Brama maŋisboahttit 
váilevašvuođa ja gillámuša... Doppe lea gillámuš beastin ... Muhto dát hállu gillámuššii 
vuosttalda návddašeami dahje ráhkisvuođa 
himu... ipmirdatgo don ain mii ráhkisvuohta 
lea, dan alimus ávu stuorimus gillámušain, buoremus bahččagepmosis. Ipmirdatgo dál mii 
nissonolmmoš lea? Nissonolmmoš, guhte suttu 
ja jápmima bokte iđii eallimii? 




diktačeahppi

Mon ipmirdan! ... Ja loahppa? ... 




nieida
 
Maid don dovddat ... Riidu gaskal návddašeami 
bákčasa ja gillámuša návddašeami ... gaskal 
oskkolačča biinnu ja návddašeaddji ávu ... 




diktačeahppi
 
Riidugo? 




nieida
 
Riidu gaskal vuostegežiid buvttada fámu, dego 
dolla ja čáhci dahká lievlafámu ... 





diktačeahppi
 
Muhto ráfi? Máššu? 




nieida
 
Jaska, don it oaččo šat jearrat, ja mon in oaččo 
vástidit! ... Áltár lea juo čiŋahuvvon oaffaruššamii ... lieđit leat sajis; čuovggat leat cahkkehuvvon... vilges liinnit leat lásiid ovddas... guossaoavssit leat uvssa ovddas ... 




diktačeahppi

Dán don dajat ráfálaččat dego gillámuš ii gulaše 
dutnje! 




nieida
 
Ii gula? ... Mon lean gillán din gillámušaid, čuođenár geardde, danin go mu dovddut leat fiidnábut ... 




diktačeahppi
 
Muital du morrašiid! 




nieida
 
Diktačeahppi, máhtátgo don muitalit iežat, nu 
ahte ii sátnige lea badjelmeari; sáhttágo du sátni 
goassege vástidit du jurdaga? 




diktačeahppi

Dus lea riekta! Mon ledjen ieš dego bealjeheapme ja gielaheapme, ja go olbmot guldaledje 
ráhkisvuođain mu lávluma, de mon ieš atnen dan 

gadjan ... danin, oainnat, mon álo ujostallen, go 
olbmot ávvudedje mu! 




nieida
 
Ja de don dáhtut mu? Geahča munnje! 




diktačeahppi

Mon in gierdda du geahčastagaid ... 




nieida
 
Got don gierddašit mu sániid, jus mon humašin 
iežan suopmana! ... 




diktačeahppi

Muital goit, ovdal go vuolggát: maid šaddet eanemusat gillát dáppe vuollin? 




nieida
 
Leahkit; dovdat got mu nubbi čalbmi čalmmehuvai, mu nubbi beallji bealjehuvai, ja mu jurdda, 
mu rabas čuvges jurdda čadnui buoidehoigiid labyrinttaide. Don hal leat oaidnán vuoigŋamiid ... 
makkár mohkit, makkár ájanasat ... 




diktačeahppi

Nu leatge, ja danin buot rievttalaččat jurddašit 
nu mohkkásit! 




nieida
 
Bahá, álo bahá, muhto dan dii lehpet buohkat! ... 




diktačeahppi
 
Got muđui? 





nieida
 
Dal mon savnnján eret mođi mu julggiin ... 
muolddu, láirri ... 

[Nuollá gápmagiid ja bidjá daid dollii.]


*
 
 


uksafákta
 
[sisa, bidjá iežas liinni dollii] Ingo mon oaččo 
boaldit mu liinni maiddá? [Olggos.] 




offiseara
 
[sisa] Ja mu ruvssuid main eai leat šat go bastilis 
biikkat! [Olggos.] 




affišša darvviheaddji

[sisa] Affiššaid oažžu luoitit, muhto guollehoavaid fal ii goassege! [Olggos.] 




lásečeahppi

[sisa] Diamánta, mii rabai uvssa! Mana dearvan! 
[Olggos.] 




advokáhta
 
[sisa] Beavdegirjjit dan stuora áššis poava 
skávžžáid birra dahje Gangesa jogaid coahkudeamis. [Olggos.] 




karanteanameasttir
 
[sisa] Unna bihtáš, čáhppes máskkas mii dagai 
mu čáhppadin mu miela vuostá! [Olggos.] 





viktoria
 
[sisa] Mu čábbodat, mu moraš! [Olggos.]
 


edith
 
[sisa] Mu fastodat, mu moraš! [Olggos.] 




čalmmeheapme

[sisa, coggala gieđa dollii] Mon attán mu gieđa 
mu čalmmi ovddas! [Olggos.] 




don juan 

[rullastuolus sisa]. 




nisu ja ustit.

  




don juan 

Gerget hal, gerget hal, eallin lea oanehaš! [Olggos nuppiiguin.]


*




diktačeahppi

Mon lohken ahte go eallima loahppa lahkana, de 
visot ja buohkat manadit meattá ráidun ... Leago 
dát loahppa? 




nieida
 
Lea, mu loahppa! Báze dearvan! 




diktačeahppi
 
Cealkke earrosániid! 





nieida
 
In gal, dan mon in máhte! Jáhkátgo don ahte din 
sánit sáhttet muitalit min jurdagiid!


*
 
 


teologa
 
[sisa, moaráhuvvan] Ipmil lea mu hilgon, olbmot oaguhit mu, ráđđehus lea mu hilgon ja 
mu ámmátvieljat leat mu bilkidan! Got mon 
sáhtán jáhkkit go ii giige eará jáhke ... got mon 
galggan doarjalit ipmila, guhte ii doarjal iežas 
lagamuččaid? Lea dušši! 

[Bálkesta girjji dollii ja manná olggos.]


*




diktačeahppi

[dohppe girjji dolas] Dieđátgo mii leai? ... Martyrologiija, kaleanddar mas lea martyra juohke 
beaivái jagis. 




nieida
 
Martyra? 




diktačeahppi

Martyra fal, okta guhte lea biidnahuvvan ja heavahuvvon su oskku dihte! Daja manin! Jáhkátgo 
don ahte buohkat geat biidnahuvvet, gillájit, ja 
buohkat, geat goddojuvvojit, dovdet bákčasa? 
Gillámuš lea riegádeapmi ja jápmin lea bestojupmi. 





ristiinná
 

*
 

[bábirbihtáiguin] Mon duokŋan, mon duokŋan, 
dassá go ii šat gávdno mihkkege maid galgá 
duogŋat ... 




diktačeahppi

Ja jus oba albmi ráigánivččii, de don geahččalivččet dan nai duogŋat ... Mana! 




ristiinná
 
Eaigo šloahtas lea duppalláset. 




diktačeahppi

Eai leat, doppe eai leat! 




ristiinná
 
[olggos] De mon vuolggán!


*




nieida
 
Min earru boahtá ja loahppa lahkana; 

báze dearvan olbmománná, niegadeaddji, 

diktačeahppi, guhte buoremusat dádjadat 

eallima;

sattáhallame sojiiguin eatnama badjel, 

buokčalat muhtumin muolddu sisa 

guoskka muhto it vavdda!

––– 



Dál go mon vuolggán ... earrobottas

go galgá earránit ustibis, báikkis,

got dalle ii ohcal dan maid lea ráhkistan, 

ja gáđa dan maid lea rihkkun ... 

Vuoi, dál mon dovddan oba leahkima 

bákčasa, 

nu lea leat olmmožin ...

Olmmoš ohcala dan mas ii leat atnán árvvu, 

gáhtá dan nai maid ii leat rihkkun ... 

Háliida vuolgit, háliida báhcit ...

Váibmu luoddana guovtti sadjái,

ja dovdu gaiko dego heasttaid 

vuostegežiid, guoktilastima, 

soahpameahttunvuođaid gaskka ... 

––– 

Báze dearvan! Daja du oappážagaide ahte 

mon muittán sin, 

doppe gosa lean vuolgime, ja sin 

váidámušaid mon doalvvun ruvnnu ovdii. 

Báze dearvan! 




[Son manná šloahta sisa. Gullo musihkka! 
Lávddis čuovgá dál buolli šloahtta ja dál 
oidno seaidni mas leat olbmo ámadajut, 
gažadeaddji, morašteaddji, doaivvuheamit ... Go šloahtta buollá de dutkkon dáhkis 
luotkana ja šaddá hirbmat stuora krysantemumin.] 

